
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 1 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᐱᒋᐊᕐᓂᐊ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᐊᖅᓯᖃᑦᑕᕆᐊᖃᖅᐳᖅ ᐊᕐᕌᒍᑕᒫᖅᓯᐅᑏᑦ 

ᐅᓂᒃᑳᖏᓐᓂᒃ, ᐃᓗᓕᖃᐅᕐᓗᑎᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ 

ᖃᓄᐃᓕᐅᖃᑦᑕᓚᐅᕐᒪᖔᖓ ᐊᕐᕌᒎᓚᐅᖅᑐᒥ ᑮᓇᐅᔭᓕᕆᓐᓇᐅᑉ.  ᐅᓂᒃᑳᓕᐅᖃᑦᑕᖅᑐᒍᑦ 

ᒪᓕᒐᓕᐅᕐᕕᒃ ᑐᓴᐅᒪᓂᐊᕐᒪᑦ − ᑖᒃᑯᓄᖓ ᓵᑕᒃᓴᐅᓂᕋ ᐱᔾᔪᑎᒋᓪᓗᒍ − ᐊᒻᒪ 

ᓄᓇᕗᒻᒥᐅᓕᒫᑦ ᑐᓴᐅᒪᓂᐊᕐᒪᑕ ᑎᑎᕋᕐᕕᒐ ᖃᓄᐃᓕᐅᖃᑦᑕᓚᐅᕐᒪᖔᖓ 2017-2018 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊ ᐊᓂᒍᓵᖅᑐᖅ ᐊᒃᓱᐊᓗᒃ ᐱᔭᒃᓴᖃᕐᓇᓚᐅᖅᑐᖅ, ᐱᓗᐊᕐᓗᒍ 

ᒪᓕᒐᓕᐅᖅᑏᑦ ᓂᕈᐊᖅᑕᐅᓚᐅᖅᑎᓪᓗᒋᑦ ᐊᒃᑑᐸ 30, 2017−ᒥ, ᐊᒻᒪ ᑕᓪᓕᒪᖓᓐᓂ 

ᒪᓕᒐᓕᐅᖅᑏᑦ ᓂᕈᐊᖅᑕᐅᓚᐅᖅᑐᑦ ᖃᓄᐃᑦᑑᓂᖏᑦ.  22−ᖑᑎᓪᓗᒋᑦ ᒪᓕᒐᓕᐅᖅᑏᑦ, 9 

ᒪᓕᒐᓕᐅᖅᑎᑖᓵᖑᔪᑦ.  ᒪᓕᒐᓕᐅᖅᑏᑦ 8 ᒪᓕᒐᓕᐅᖅᑎᐅᖃᑎᖏᓐᓄᑦ ᒥᓂᔅᑕᐃᑦ 

ᑲᑎᒪᔨᖏᓐᓄᑦ ᑎᒃᑯᐊᖅᑕᐅᔪᑦ, ᐱᖓᓲᔪᖅᑐᑦ ᒥᓂᔅᑕᓐᖑᕆᐅᓚᐅᖅᑐᑦ. 

ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᑎᑎᕋᕐᕕᐊ ᓴᖅᑭᑕᐅᓚᐅᖅᓯᒪᔪᖅ 2001-ᒥ, 

ᓯᕗᓪᓕᖅᐹᑦ ᒪᓕᒐᓕᐅᖅᑏᑦ ᐊᑐᓕᖅᑎᑦᑎᓚᐅᖅᑎᓪᓗᒋᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᒻᒥᒃᑰᖅᐳᖅ ᐊᑕᓂᖃᓐᖏᖢᓂ ᒪᓕᒐᓕᐅᕐᕕᖕᒧᑦ, ᐊᒻᒪ ᓄᓇᕗᑦ 

ᑲᒥᓴᓇᖓᓐᓄᑦ ᑎᒃᑯᐊᖅᑕᐅᕙᒃᖢᓂ, ᒪᓕᒃᖢᓂᒋᑦ ᒪᓕᒐᓕᐅᖅᑏᑦ ᐊᑐᓕᖁᔭᖏᑦ, ᐊᒻᒪ 

ᐃᓕᓯᒪᕙᒃᖢᓂ ᑕᓪᓕᒪᓄᑦ ᐊᕐᕌᒍᓄᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᕆᔭᖓ 

ᒪᓕᒐᓕᐅᕐᕕᖕᒧᑦ ᑲᑎᒪᔨᖏᓐᓂᒃ ᐃᑲᔪᖃᑦᑕᕐᓗᓂ, ᐊᖏᖅᓯᒪᔭᒥᓄᑦ 

ᒪᓖᓐᓇᕈᓐᓇᕐᓂᐊᕐᒪᑕ, ᐊᒻᒪ ᑕᖅᑲᒃᑯᓂᖓ ᓯᕗᓪᓕᐅᔾᔨᓯᒪᐃᓐᓇᐅᔭᕐᓂᐊᕐᒪᑕ, 

ᓱᓕᑦᑎᐊᕐᓂᕐᒥᒡᓗ ᑐᓐᖓᕕᖃᕐᓗᑎᒃ ᐊᐅᓚᓂᖃᖃᑦᑕᕐᓗᑎᒃ, ᐊᒻᒪ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᑉ ᐃᓗᓕᖏᓐᓂᒃ ᓯᖁᒥᑦᑎᑦᑕᐃᓕᒪᓗᓂ.   

 

 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 2 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ 

ᐅᖃᕈᓐᓇᖅᑐᖓ ᓄᓇᕗᒻᒥ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐊᑐᓕᖅᑎᑕᐅᓚᐅᖅᓯᒪᓂᖓᓂᒃ 

ᒪᓕᒐᓕᐅᖅᑏᑦ “ᑕᐃᒪᓐᖓᓕᒫᖅ ᖁᕝᕙᓯᖕᓂᖅᐹᓂᒃ ᑲᑎᒪᔨᑦᑎᐊᕙᐅᔾᔪᑎᓂᒃ 

ᐊᑐᖃᑦᑕᕐᓂᐊᕐᒪᑕ ᐃᓄᐃᑦ ᐱᔾᔪᑎᒋᓗᒋᑦ ᐱᓕᕆᓂᕐᒥᓂᒃ”.  ᑖᓐᓇ ᐱᖁᔭᕐᔪᐊᖅ 

ᐋᖅᑭᒃᑕᐅᓯᒪᕗᖅ ᑕᖅᑲᒃᑯᓄᖓ ᐱᔭᒃᓴᑦ ᓯᕗᓪᓕᐅᔾᔭᐅᓯᒪᐃᓐᓇᐅᔭᕐᓂᐊᕐᒪᑕ ᐃᒻᒥᒨᖓᔪᑦ 

ᖁᔭᓈᖅᓯᒪᓂᖅᓴᐅᓗᒋᑦ.  ᓴᖅᑭᔮᖅᑎᑦᑎᒃᑲᓐᓂᖅᐳᖅ ᓄᓇᕗᒻᒥᐅᑦ ᑭᓐᖒᒪᔭᖏᓐᓂᒃ ᐊᒻᒪ 

ᓂᕆᐅᒋᔭᖏᓐᓂᒃ ᓂᕈᐊᕐᓂᒃᑯᑦ ᑭᒡᒐᖅᑐᐃᔨᒥᓂᑦ.  ᑕᖅᑲᒃᑯᐊ 

ᓇᓗᖅᑯᑎᒋᔭᖃᕆᐊᖃᓐᖏᓚᑦ ᓂᕈᐊᖅᑕᕕᓂᕐᒥᓂᒃ ᑕᖅᑲᒃᑯᓂᖓ ᑭᒡᒐᖅᑐᐃᓂᐊᖅᑐᓂᒃ 

ᑕᖅᑲᒃᑯᓄᖓ ᐃᖅᑲᓇᐃᔮᖅᑖᕆᓯᒪᔭᒥᓂᒃ ᐱᓕᕆᐊᖃᖅᑎᓪᓗᒋᑦ. 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᑐᓐᖓᕕᖏᑦ ᐃᒪᐃᓕᖓᕗᑦ: 

a) ᓂᕈᐊᖅᑕᐅᓯᒪᔫᑉ ᑎᑎᕋᕐᕕᐊ ᓱᓕᑦᑎᐊᕐᓂᕐᒥᒃ ᓯᕗᓪᓕᐅᔾᔨᓯᒪᕗᖅ 

ᖁᕝᕙᓯᖕᓂᖅᐹᓐᖑᖅᑎᑦᑎᕗᕐᓗ; 

b) ᓄᓇᕗᒻᒥᐅᑦ ᐃᓄᐃᑦ ᓂᕆᐅᖕᓂᖃᖅᐳᑦ ᓂᕈᐊᖅᑕᕕᓂᖏᑦ ᑕᖅᑲᒃᑯᓄᖓ 

ᐱᓕᕆᔾᔪᑎᓂᖏᑦ ᐊᐅᓚᑕᐅᑦᑎᐊᕐᓂᐊᕐᓗᑎᒃ ᐊᒻᒪ ᐃᒻᒥᒨᖓᔪᑦ ᐊᐅᓚᑕᐅᓗᑎᒃ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕈᑕᐅᓂᐊᓐᖏᒻᒪᑕ, ᐊᒻᒪ ᒪᑭᒪᑎᑦᑎᓗᑎᒃ ᒪᓕᒐᓕᐅᕐᕕᐅᑉ 

ᐅᐱᓐᓇᕐᓂᖓᓂᒃ ᐊᒻᒪ ᐅᐱᒋᔭᐅᓂᖏᓐᓂᒃ, ᑕᐃᒫᑐᐃᓐᓇᖅ ᓂᕆᐅᖕᓂᖃᕐᒪᑕ 

ᒪᓕᒐᓕᐅᕐᕕᒃ ᐊᒻᒪ ᒪᓕᒐᓕᐅᖅᑏᑦ; 

c) ᒪᓕᒐᓕᐅᕐᕕᖕᒧᑦ ᒪᓕᒐᓕᐅᖅᑏᑦ ᐊᖏᖅᓯᒪᕗᑦ, ᑕᖅᑲᒃᑯᓄᖓ ᐱᔭᒃᓴᖅᑖᕆᓯᒪᔭᒥᓂᒃ 

ᐊᒻᒪ ᐃᒻᒥᒨᖓᔪᑦ ᐋᖅᑭᒃᓱᑦᑎᐊᕐᓗᒋᑦ, ᓂᕆᐅᖕᓂᕆᔭᐅᔪᖅ ᒪᑭᒪᑎᑦᑎᐊᕐᓂᐊᕐᒪᒍ, 

ᒪᑐᐃᖓᓗᓂ, ᑐᕌᒐᖃᕐᓗᓂ ᐊᒻᒪ ᐃᓚᐃᓐᓈᕆᓐᖏᓪᓗᓂ, ᐊᒻᒪ ᓵᑕᒃᓴᐅᓗᓂ 

ᐊᐅᓚᑦᓯᓂᖓᓄᑦ; ᐊᒻᒪ  

d) ᒪᓕᒐᓕᐅᕐᕕᒃ ᓄᓇᕗᒻᒥᐅᓄᑦ ᐱᔨᑦᑎᕋᕈᓐᓇᕐᓂᐊᕐᒪᑦ ᐊᑑᑎᖃᑦᑎᐊᕐᓂᖅᐹᒃᑯᑦ 

ᒪᓕᒐᓕᐅᖅᑎᑕᖃᖅᐸᑦ ᐊᔾᔨᒌᓐᖏᑦᑐᓂᒃ ᐃᖅᑲᓇᐃᔮᓕᕕᓂᕐᓂᒃ ᐊᒻᒪ 

ᐃᓚᐅᖃᑕᐅᖏᓐᓇᕐᓗᑎᒃ ᓄᓇᒥᑕ ᑮᓇᐅᔭᓕᐅᕋᓱᐊᕐᓂᖓᒍᑦ ᐃᓅᖃᑎᒌᖕᓂᖏᓐᓄᓪᓗ. 

 

ᓄᓇᕗᒻᒥᐅᓂᑦ ᒪᓕᒐᓕᐅᖅᑎᒥᖕᓂᒃ ᓂᕆᐅᖕᓂᖃᖅᐳᑦ ᒪᓕᒐᓕᐅᑎᖏᑦ 

ᒪᑐᐃᖓᑦᑎᐊᕐᓗᑎᒃ, ᑐᕌᒐᖃᕐᓗᑎᒃ ᐊᒻᒪ ᐃᓚᐃᓐᓈᕆᓯᒪᓐᖏᓪᓗᑎᒃ.  ᒪᓕᒐᓕᐅᖅᑏᑦ 

ᐱᔭᒃᓴᖅᑖᕆᓯᒪᔭᖓ ᓯᕗᓪᓕᐅᔾᔨᓯᒪᔭᕆᐊᖃᕐᓂᕐᒥᒃ ᑕᖅᑲᒃᑯᓄᖓ, ᒪᓕᒐᓕᐅᖅᑎᐅᑉ 

ᐃᒻᒥᒨᖓᔪᖁᑎᖏᑦ ᖁᔭᓈᖅᓯᒪᓂᖅᓴᐅᓗᒋᑦ. 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 3 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᖅ ᒪᓕᒐᓕᐅᖅᑎᐅᑉ 

ᐱᔭᒃᓴᖅᑖᕆᓯᒪᔭᖏᓐᓂᒃ, ᐃᒪᐃᓕᖓᕗᑦ: 

(a) ᑎᑎᕋᕐᕕᖕᒥ ᐱᔭᒃᓴᖅᑖᕆᓯᒪᔭᓂ ᐊᐅᓚᓗᓂᒋᑦ ᐊᒻᒪ ᐃᒻᒥᒨᖓᔪᑦ ᐋᖅᑭᒃᓱᖅᓯᒪᓗᓂᒋᑦ 

ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᕐᓂᐊᓐᖏᓐᓇᒥ ᑕᑎᒋᔭᐅᔪᓐᓇᕐᓂᐊᕋᒥᓗ 

ᓱᓕᑦᑎᐊᕐᓂᖓᒍᑦ, ᑐᕌᒐᖃᕐᓂᖓᓄᑦ ᐊᒻᒪ ᐃᓚᐃᓐᓈᕆᓐᖏᓐᓂᖓᒍᑦ; 

(b) ᖃᓄᐃᑦᑐᑐᐃᓐᓇᕐᓂᒃ ᐊᑭᓕᐅᑎᓂᒃ, ᑕᑯᕚᓂᒃ ᐅᕝᕙᓘᓐᓃᑦ ᐃᑲᔫᓯᐊᕈᑎᓂᒃ 

ᐱᖃᑦᑕᓐᖏᓪᓗᓂ, ᐱᓐᓂᖅᐸᑦ ᑕᖅᑲᒃᑯᓄᖓ ᓇᓗᖅᑯᑎᒋᔭᐅᓕᑐᐃᓐᓇᕆᐊᖃᕐᒪᑦ 

ᑕᑎᒋᔭᐅᔪᓐᓃᑐᐃᓐᓇᕆᐊᖃᕐᒪᓪᓗ ᐱᔾᔪᑎᒋᓗᒍ ᓱᓕᑦᑎᐊᕐᓂᖅ, ᑐᕌᒐᓕᐅᖅᓯᒪᓂᖅ 

ᐅᕝᕙᓘᓐᓃᑦ ᐃᓚᐃᓐᓈᕆᙳᒪᓐᖏᓐᓂᖓ ᒪᓕᒐᓕᐅᖅᑎ, ᐊᒻᒪ ᐊᓯᓕᒫᖏᑦ 

ᐊᐅᓚᑦᑎᐊᕐᓗᓂᒋᑦ ᑕᖅᑲᒃᑯᓄᖓ ᑕᑯᓐᓇᖅᑕᐅᕐᔪᐊᕐᓂᖓ ᐱᔾᔪᑎᒋᓗᒍ; 

(c) ᐃᒻᒥᒨᖓᔪᑦ ᐋᖅᑭᒃᓱᑉᓗᓂᒋᑦ ᒪᓕᒡᓗᒋᑦ ᐱᖁᔭᕐᔪᐊᑉ ᐃᓗᐊᓂ ᑎᑎᕋᖅᓯᒪᔪᑦ, ᐊᒻᒪ 

ᐊᐅᓚᓂᖃᕐᓗᓂ ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑦ; ᐊᒻᒪ 

(d) ᐃᒻᒥᒧᑦ ᐊᒡᕕᐊᕈᑎᖃᓕᕐᓂᕈᓂ ᐱᔪᓐᓇᕐᓂᓕᒫᒥᒍᑦ ᑕᒪᓐᓇ ᐋᖅᑭᒐᓱᒡᓗᓂᐅᒃ 

ᑕᖅᑲᒃᑯᓄᖔᖅᑐᑦ ᓯᕗᓪᓕᐅᑎᓯᒪᓕᕐᓂᐊᕐᒪᑕ. 

 

ᐱᖁᔭᕐᔪᐊᑉ ᐃᓗᓕᖏᓐᓃᑦᑐᑦ ᐋᖅᑭᒃᑕᐅᓯᒪᕗᑦ ᐃᒻᒥᒧᑦ ᐊᒡᕕᐊᕈᑎᖃᓕᕐᓂᐊᓐᖏᒻᒪᑕ 

ᑕᖅᑲᒃᑯᓄᖔᖅᑐᑦ ᐃᒻᒥᒨᖓᔪᓪᓗ ᐱᔾᔪᑎᒋᓗᒋᑦ. 

ᐱᖁᔭᕐᔪᐊᖅ ᓇᓗᓇᐃᔭᐃᓯᒪᕗᑦ ᓇᓗᓇᐃᖅᓯᒪᑦᑎᐊᖅᑐᓂᒃ ᐱᔭᒃᓴᖅᑖᕆᔭᐅᓯᒪᔪᓂᒃ 

ᐊᑐᖅᑕᐅᔭᕆᐊᖃᓐᖏᑦᑐᓂᒡᓗ ᐊᑐᓂ ᒪᓕᒐᓕᐅᖅᑎᓄᑦ, ᐆᒃᑑᑎᒋᓗᒍ: 

 ᐱᔭᒃᓴᖅᑖᖅᑎᑕᐅᓯᒪᕗᑦ ᐃᓛᓐᓂᓚᐅᓱᖓᖅ ᑕᖅᑲᐅᓐᖓᖅᑐᒃᓴᓂᒃ 

ᓴᖅᑭᑦᑎᓂᕐᒧᑦ ᐅᖃᐅᓯᖏᓐᓂᒃ ᐃᒻᒥᒨᖓᔪᓂᒃ, ᓇᓗᓇᐃᔭᐃᓯᒪᓪᓗᑎᒃ 

ᒪᓕᒐᓕᐅᖅᑎᐅᑉ ᐱᖁᑎᓪᓚᕆᖏᓐᓂᒃ, ᐊᑭᓕᒃᓴᓐᖑᑐᐃᓐᓇᕆᐊᓕᖕᓂᒃ, 

ᓇᑭᑦ ᑮᓇᐅᔭᖅᑖᖃᑦᑕᕐᓂᕐᒥᓂᒃ ᐊᒻᒪ ᐊᓯᖏᓐᓂᒃ 

 ᐱᔭᒃᓴᖅᑖᖅᑎᑕᐅᓯᒪᕗᖅ ᐊᕐᕌᒍᑕᒫᖅ ᑲᑎᒪᖃᑎᖃᖃᑦᑕᕐᓗᓂ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ, ᕿᒥᕐᕈᓇᖁᓪᓗᒋᑦ ᒪᓕᒐᓕᐅᖅᑎᐅᑉ 

ᐱᔭᒃᓴᖅᑖᕆᓯᒪᔭᖏᓐᓂᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ 

 “ᖄᒃᑲᓐᓂᐊᒍᑦ” ᑮᓇᐅᔾᔭᒃᓴᕆᐊᖃᓐᖏᓚᖅ, ᑕᑯᕚᖅᑖᕆᐊᖃᓐᖏᓚᖅ 

ᐅᕝᕙᓘᓐᓃᑦ ᐃᑲᔫᓯᐊᖅᑖᕆᐊᖃᓐᖏᓚᖅ ᒪᓕᒐᓕᐅᖅᑎᐅᑉ ᑎᑎᕋᕐᕕᖓᒍᑦ 

ᐱᔭᒃᓴᒥᓂᒃ ᐱᓕᕆᐊᖏᓐᓄᑦ ᐊᑕᓂᖃᖅᐸᑦ 

 ᓄᓇᕗᑦ ᒐᕙᒪᒃᑯᓐᓄᑦ ᐅᕝᕙᓘᓐᓃᑦ ᑎᒥᓐᖑᖅᑎᓯᒪᔭᖏᓐᓄᑦ 

ᓇᓕᐊᖕᓄᑐᐃᓐᓇᖅ ᑳᓐᑐᕌᖃᕆᐊᖃᓐᖏᓚᖅ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 4 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

 ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᖅ, ᐊᒡᕕᐊᕈᑎᖃᕈᓂᓗ ᓇᓗᓇᐃᖅᓯᓗᓂ 

 ᒪᓕᒐᓕᐅᖅᑎᐅᓂᕐᒥᒍᑦ ᑐᓴᖅᑕᕕᓂᕐᒥᓂᒃ ᐊᑐᕐᓂᕐᓗᒋᐊᖃᓐᖏᓚᖅ 

 ᑕᐃᒫᑦᑎᐊᖑᓐᖏᑦᑐᖅ ᐊᓯᒥᒃ ᐃᓱᒪᒋᔭᖓᓂᒃ ᓴᖑᑎᑦᑎᓇᓱᒋᐊᖃᓐᖏᓚᖅ 

 ᑕᐃᒫᑦᑎᐊᖑᓐᖏᑦᑐᖅ ᑭᓱᑐᐃᓐᓇᕐᒥᒃ ᐊᔭᐅᖅᑐᐃᓇᓱᒋᐊᖃᓐᖏᓚᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᖅᑖᕆᓯᒪᔭᖏᑦ 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᓄᓇᕗᑦ ᑲᒥᓴᓇᖓᓐᓄᑦ ᑎᒃᑯᐊᖅᑕᐅᕙᒃᐳᖅ, ᒪᓕᒃᖢᒋᑦ 

ᒪᓕᒐᓕᐅᖅᑏᑦ ᐊᑐᓕᖁᔭᓕᐊᖏᑦ.  ᑕᕝᕗᖓ ᑎᒃᑯᐊᖅᑕᐅᓚᐅᖅᓯᒪᔪᖓ ᓯᑎᐱᕆ 9, 

2013−ᒥ ᐃᓕᓯᒪᔪᒃᓴᐅᑕᐅᓪᓗᓂ ᑕᓪᓕᒪᓄᑦ ᐊᕐᕌᒍᓄᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇ ᒪᓕᒐᓕᐅᕐᕕᖕᒧᑦ ᐊᒃᑐᐃᓂᖃᓐᖏᓚᖅ ᐊᒻᒪ ᑎᑎᕋᕐᕕᖕᒥᓂ 

ᐊᓂᑕᐅᔪᓐᓇᓐᖏᓚᖅ ᐱᔾᔪᑎᒃᓴᖃᓐᖏᓪᓗᓂ ᐅᕝᕙᓘᓐᓃᑦ ᑭᓯᐊᓂ ᐊᔪᓕᖅᐸᑦ.  

ᓱᓕᑦᑎᐊᕐᓂᕐᒧᑦ ᑲᒥᓴᓇ ᐱᔭᒃᓴᖅᑖᖅᑎᑕᐅᓯᒪᕗᖅ ᐃᓚᐃᓐᓈᕆᓐᖏᓪᓗᓂ 

ᐊᐅᓚᑦᓯᓂᐊᕐᓂᕐᒥᒃ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  ᑖᓐᓇ ᐊᖏᖅᑎᑕᐅᓯᒪᕗᖅ 

ᑎᑎᕋᕐᕕᖕᒥ ᐃᖅᑲᓇᐃᔭᕐᓂᐊᕐᓂᕐᒥᒃ ᐃᓚᐃᓐᓈᕆᓐᖏᓪᓗᓂ ᐊᒻᒪ ᑲᓐᖑᓇᖅᑑᑎᑕᐅᔪᑦ 

ᓴᖅᑭᑦᑕᕆᐊᖃᓐᖏᖢᓂᒋᑦ ᐅᕝᕙᓘᓐᓃᑦ ᖃᐅᔨᒪᔭᕆᔭᐅᓂᕐᒧᑦ ᑐᓴᖅᑕᒥᓂᒃ, ᒪᓕᒡᓗᒋᑦ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐃᓱᒪᓕᐊᕆᔭᖏᑦ 

ᐊᔪᐃᓐᓈᖅᑕᐅᔪᓐᓇᓐᖏᓚᑦ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᐅᑉ ᐱᔭᒃᓴᓪᓗᐊᑕᖓ ᒪᓕᒐᓕᐅᖅᑎᓂᒃ ᐃᑲᔪᕐᓗᓂ 

ᑐᑭᓯᐅᒪᓂᐊᕐᒪᑕ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᖃᓄᐃᑦᑐᓂᒃ 

ᐱᔭᒃᓴᖅᑖᖅᑎᑕᐅᓯᒪᓂᖏᓐᓂᒃ ᐊᒻᒪ ᑐᑭᒧᐊᒃᑎᒋᔭᐅᖃᑦᑕᖅᖢᓂ ᐃᒻᒥᒧᑦ 

ᐊᒡᕕᐊᕈᑎᖃᕐᓂᕐᒥᒃ ᓴᖅᑭᑦᑐᖃᕌᖓᑦ, ᐊᒻᒪ ᑲᒪᒋᑦᑎᐊᖃᑦᑕᕐᓗᒋᑦ ᑖᒃᑯᐊ ᐃᒻᒥᒧᑦ 

ᐊᒡᕕᐊᕈᑎᒋᔭᐅᔪᑦ.  ᓱᓕᑦᑎᐊᕐᓂᕐᒧᑦ ᑲᒥᓴᓇ ᐃᑲᔪᖅᑎᓪᓚᕆᐊᓘᕗᖅ ᒪᓕᒐᓕᐅᖅᑎᓄᑦ.  

ᖃᐅᔨᒪᔨᑕᕆᔭᐅᓂᖅ ᐱᕐᔪᐊᖑᓂᖅᐹᖑᕗᖅ ᓱᓕᑦᑎᐊᕐᓂᐅᑉ ᑲᒥᓴᓇᐅᑉ ᐱᔭᒃᓴᖏᓐᓂ. 

ᒪᓕᒐᓕᐅᖅᑏᑦ ᐊᑐᓂ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᕆᐊᖃᖅᐳᑦ 

ᓂᕈᐊᖅᑕᐅᕝᕕᐊᑕ ᐅᓪᓗᐊᓂ ᐅᓪᓗᑦ 90 ᑐᖔᓂ, ᐊᒻᒪ ᑭᖑᓂᐊᒍᑦ ᐊᕐᕌᒍ 

ᐊᑕᐅᓯᐊᖃᑦᑕᓕᕐᓗᒍ.  ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑲᑎᒪᖃᑎᖃᖃᑦᑕᕆᐊᖃᖅᐳᑦ 

ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᒪᓕᒐᓕᐅᖅᑎᐅᑉ ᑕᖅᑲᐅᓐᖓᖅᑐᒃᓴᑦ ᑎᑎᕋᓚᐅᖅᑕᖏᑦ, ᐊᒻᒪ 

ᒪᓕᒐᓕᐅᖅᑎᐅᑉ ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᒃᑰᖅᑐᑦ ᐃᓗᓕᖏᓐᓂᒃ 

ᐅᓂᒃᑲᐅᔾᔭᐅᓗᓂ.  ᑖᒃᑯᐊ ᑲᑎᒪᓃᑦ ᐅᓪᓗᑦ ᐊᑯᓐᓂᖏᓐᓂ, ᒪᓕᒐᓕᐅᖅᑎ ᖃᖓᑐᐃᓐᓇᖅ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑐᑭᓯᓇᓱᒍᓐᓇᖅᑐᖅ ᐱᖁᔭᕐᔪᐊᖅᑎᒍᑦ ᐱᔭᒃᓴᖅᑖᕆᓯᒪᔭᒥᑕ 

ᒥᒃᓵᓅᖓᔪᓂᒃ. 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 5 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᑕᖅᑲᐅᓐᖓᖅᑐᒃᓴᑦ ᓴᖅᑭᑦᑎᓂᕐᒧᑦ ᐅᖃᐅᓯᒃᓴᑦ 

ᐊᑐᓂ ᒪᓕᒐᓕᐅᖅᑏᑦ ᑕᖅᑲᐅᓐᖓᖅᑐᒃᓴᓂᒃ ᓴᖅᑭᑦᑎᓂᕐᒧᑦ ᐅᖃᐅᓯᓂᒃ 

ᐊᑐᐃᓐᓇᕈᔭᕆᐊᖃᖅᐳᑦ ᐱᖁᔭᖅᑎᒍᑦ, ᐊᒻᒪ ᐃᓕᐅᖅᑲᖅᓯᒪᒐᓗᐊᖅᑎᓪᓗᒋᑦ 

ᐱᖁᑎᓪᓚᕆᖏᑦ, ᐊᑭᓕᒃᓴᓐᖑᑐᐃᓐᓇᕆᐊᖃᖅᑐᑦ, ᑮᓇᐅᔭᓕᐊᖏᑦ, ᑳᓐᑐᕌᑦ, 

ᐃᓚᒋᔭᐅᔾᔪᑎᖃᕐᕕᖏᑦ ᐊᒻᒪ ᐊᓯᖏᑦ, ᐃᓚᖃᕆᐊᖃᕐᒥᔪᑦ ᐊᓯᖏᓐᓂᒃ ᐱᓕᕆᐊᕆᔭᒥᓂᒃ 

ᐊᑐᖅᑕᐅᔭᕆᐊᖃᓐᖏᑦᑐᓂᐅᒐᓗᐊᖅ, ᑕᐃᒪᐃᑦᑐᓐᓇᖅᑎᑕᐅᒍᓗᓂ ᓱᓕᑦᑎᐊᕐᓂᕐᒧᑦ 

ᑲᒥᓴᓇᐅᑉ ᐱᖁᔭᕐᔪᐊᑦ ᐃᓗᐊᓃᑦᑐᑦ ᐊᑐᕐᓗᓂᒋᑦ. 

ᑕᒪᑐᒪᓂ ᑮᓇᐅᔭᑦ ᐊᕐᕌᒍᐊᓂ ᐊᑐᓚᐅᖅᑐᒥ, ᒪᓕᒐᓕᐅᖅᑏᑦ (ᑕᒪᒃᑮᒃ ᑎᓴᒪᖓᓐᓂ 

ᒪᓕᒐᓕᐅᖅᑏᑦ ᐊᒻᒪ ᑕᓪᓕᒪᖓᓐᓂ ᒪᓕᒐᓕᐅᖅᑏᑦ) ᑕᖅᑲᐅᓐᖓᖅᑐᒃᓴᓂᒃ ᓴᖅᑭᑦᑎᓂᕐᒧᑦ 

ᐅᖃᐅᓰᑦ ᐃᓚᒋᐊᕈᑎᖏᓐᓂᒃ ᑕᑕᑎᕆᓚᐅᖅᑐᑦ (ᑕᑕᑎᕆᐊᓕᒃ 2) ᐅᕝᕙᓘᓐᓃᑦ 

ᑕᑕᑎᕆᓂᖅ ᑕᑯᕚᖅᑖᖅᑎᑕᐅᓂᕐᒧᑦ ᐃᒻᒥᒧᓪᓗ ᐱᕚᓪᓕᐅᑕᐅᔪᓐᓇᖅᑐᓂᒃ (ᑕᑕᑎᕆᐊᓕᒃ 

3), ᑕᐃᒪᐃᑦᑕᕆᐊᖃᖅᑎᑕᐅᒍᑎᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ ᐅᕝᕙᓘᓐᓃᑦ 

ᒪᓕᒐᓕᐅᖅᑎᐅᑉ ᐱᒋᐊᖅᑎᓪᓗᓂᐅᒃ. 

ᐃᓘᓐᓇᖏᑦ ᑕᖅᑲᐅᓐᖓᖅᑐᒃᓴᑦ ᐅᖃᐅᓯᖅᑕᐃᑦ ᑭᓇᑐᐃᓐᓇᕐᒧᑦ ᐊᑐᐃᓐᓇᕈᖅᑎᑕᐅᓯᒪᔪᑦ 

ᒪᓕᒐᓕᐅᕐᕕᐅᑉ ᑎᑎᕋᖅᑎᐊᑕ ᑎᑎᕋᕐᕕᐊᓂ. 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᕐᕌᒍᑕᒫᖅ ᑲᑎᒪᖃᑎᖃᖃᑦᑕᕐᓂᖓ 

ᑎᓴᒪᖓᓐᓂ ᒪᓕᒐᓕᐅᖅᑏᑦ:  19−ᓂᒃ ᒪᓕᒐᓕᐅᖅᑎᓂᒃ ᐃᓄᑑᖃᑎᖃᖅᖢᖓ 

ᑲᑎᒪᖃᑎᖃᓚᐅᖅᑐᖓ ᒪᐃ 29−ᒥᑦ ᔫᓂ 2, 2017−ᒧᑦ ᐃᖃᓗᖕᓂ ᑎᓴᒪᖓᓐᓂ 

ᒪᓕᒐᓕᐅᖅᑏᑦ ᑲᑎᒪᕐᔪᐊᕐᓂᖃᖅᑎᓪᓗᒋᑦ, ᐊᒻᒪ ᐱᖓᓱᑦ ᒪᓕᒐᓕᐅᖅᑏᑦ ᐅᖄᓚᐅᑎᒃᑯᑦ 

ᐊᕐᕌᒍᑕᒫᖅᓯᐅᒻᒥᒃ ᑲᑎᒪᖃᑎᒋᓚᐅᖅᖢᒋᑦ (ᑕᐃᒪᐃᑦᑐᓐᓇᖅᑎᑦᑎᖕᒪᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅ) ᔫᓂ 5, 2017 ᐱᓇᓱᐊᕈᓯᖓᓂ.  ᐊᑕᐅᓯᐅᓈᖅᑎᖅᖢᒋᑦ 

ᑲᑎᒪᖃᑎᖃᖃᑦᑕᕐᓂᖅ ᐊᑐᖅᑎᓪᓗᒍ ᕿᒥᕐᕈᓇᒍᓐᓇᖅᓯᖃᑦᑕᖅᑐᒍᑦ ᓄᑕᐅᓂᖅᐹᒥᒃ 

ᑕᖅᑲᐅᓐᖓᖅᑐᒃᓴᓂᒃ, ᓇᓗᓇᐃᖅᑕᐅᓯᒪᑦᑎᐊᖅᑐᓄᑦ ᑭᓱᑐᐃᓐᓇᓪᓗ ᐊᑐᕆᐊᖃᖅᑕᖏᑦ 

ᐱᖁᔭᕐᔪᐊᖅᑎᒍᑦ, ᐊᒻᒪ ᖃᖓᑐᐃᓐᓇᖅ ᐊᑐᐃᓐᓇᐅᖃᑦᑕᕐᒥᔪᖓ ᐊᑐᕆᐊᖃᖅᑕᖏᑦᑕ 

ᒥᒃᓵᓄᑦ ᐊᐱᖅᑯᑎᖃᕐᓂᖅᐸᑕ.  ᑕᐃᒪᐃᓐᓂᖓᓄᑦ, ᑎᓴᒪᖓᓐᓂ ᒪᓕᒐᓕᐅᖅᑏᑦ ᐊᑐᓂ 

ᒪᓕᒃᓯᒪᔪᐃᓐᓇᐃᑦ ᐱᖁᔭᕐᓂᖅ ᐅᖃᖅᓯᒪᔪᓂᒃ ᐊᕐᕌᒍᑕᒫᖅ ᑲᑎᒪᖃᑎᖃᕆᐊᖃᖅᖢᑎᒃ 

ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ. 

 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 6 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᑕᓪᓕᖓᓐᓂ ᒪᓕᒐᓕᐅᖅᑏᑦ ᐊᑐᓂ ᑲᑎᒪᖃᑎᒋᔭᐅᕐᖓᓚᐅᕐᓂᖏᑦ 

ᐊᑐᓂ ᒪᓕᒐᓕᐅᖅᑏᑦ ᓵᓐᖓᖃᑎᖃᕐᓗᑎᒃ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ 

ᑲᑎᒪᖃᑎᖃᕆᐊᓖᑦ ᓂᕈᐊᖅᑕᐅᕝᕕᐊᑕ ᐅᓪᓗᖓᓂ 90 ᐅᓪᓗᑦ ᑐᖔᓂ.  ᑕᐃᒪᐃᑦᑐᑦ 

ᑲᑎᒪᓃᑦ ᐃᓄᑑᖃᑎᖃᕐᓗᑎᒃ ᐊᑐᓚᐅᖅᑐᖅ, ᑲᑎᑎᖃᑎᒋᓪᓗᒋᑦ 22 ᓂᕈᐊᖅᑕᐅᓵᖅᑐᑦ 

ᑕᓪᓕᒪᖓᓐᓂ ᒪᓕᒐᓕᐅᕐᕕᖕᒥ ᐃᖃᓗᖕᓂ, ᓄᕕᐱᕆ 6-ᒥᑦ 15-ᒧᑦ, 2017-u.  

ᐃᓄᑑᖃᑎᒋᓪᓗᒋᑦ ᑲᑎᒪᖃᑎᒋᓪᓗᒋᑦ, ᐊᒻᒪ ᑭᖑᓂᑦᑎᐊᖓᒍᑦ ᐊᑕᖏᖅᑎᓪᓗᒋᑦ 

ᑲᑎᒪᖃᑎᒋᓚᐅᖅᖢᒋᑦ, ᓄᕕᐱᕆ 9−ᖑᑎᓪᓗᒍ ᒪᓕᒐᓕᐅᖅᑎᓕᒫᑦ ᓴᖅᑭᒃᖓᖅᑕᖏᑦ 

ᑕᑯᔭᐃᓐᓇᕆᓚᐅᖅᑕᒃᑲ ᐊᒻᒪ ᑐᑭᓯᒋᐊᕐᕕᒋᒃᑲᓐᓂᖅᖢᒋᑦ ᑕᐃᒪᐃᑦᑕᕆᐊᖃᕌᖓᒪ.  

ᒪᓕᒐᓕᐅᖅᑎᓕᒫᑦ ᐱᔭᒃᓴᖅᑖᕆᓯᒪᔭᖏᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᒪᓕᒃᖢᒍ, 

ᐱᔭᒃᓴᖏᓐᓂᒃ ᕿᒥᕐᕈᓇᓚᐅᖅᑐᒍᑦ, ᐊᒻᒪ ᐊᐱᖅᑯᑎᖏᑦ ᑐᒃᓯᕌᕆᔭᖏᓪᓗ 

ᑭᐅᔭᐃᓐᓇᕆᓪᓗᒋᑦ, ᐱᓗᐊᖅᑐᒥᒃ ᑕᐃᒃᑯᐊ ᑐᑭᓯᔭᐅᒃᑲᓐᓂᕈᒪᔪᑦ ᒪᓕᒐᓕᐅᖅᑎᑖᓵᓄᑦ.  

ᑕᐃᒪᐃᑦᑐᓂ ᑲᑎᒪᓂᕐᓂ, ᐅᕝᕙᓘᓐᓃᑦ ᑭᖑᓂᑦᑎᐊᖓᓂ, ᐃᓚᖏᓐᓄᑦ 

ᒪᓕᒐᓕᐅᖅᑎᐅᔪᓄᑦ, ᐱᖁᔭᕐᔪᐊᖅᑎᒍᑦ ᐱᔪᓐᓇᕐᓂᖅᑖᕆᓯᒪᔭᕋ (ᒪᓕᒐᑦ ᒪᓕᒃᑕᐅᒃᐸᑕ) 

ᐊᑐᖅᖢᒍ, ᐃᓚᖏᓐᓂᒃ ᓇᓗᓇᐃᖅᑕᐅᓯᒪᑦᑎᐊᖅᑐᓂᒃ ᐱᓕᕆᐊᖃᕈᓐᓇᖅᑎᓯᒪᔭᒃᑲ 

ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᖅᑎᒍᑦ ᐊᑐᖅᑕᐅᔭᕆᐊᖃᓐᖏᒃᑲᓗᐊᖅᑐᓂᒃ, 

ᐊᒃᑐᐃᓂᖃᕐᓂᐊᓐᖏᑉᐸᑦ ᑭᓯᐊᓂ ᒪᓕᒐᓕᐅᖅᑎᐅᑉ ᑎᑎᕋᕐᕕᖓᒍᑦ 

ᐱᓕᕆᐊᕆᔭᕆᐊᖃᖅᑕᖏᓐᓂᒃ, ᐊᒻᒪ/ᐅᕝᕙᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᒋᔭᐅᔾᔮᓐᖏᑉᐸᑦ 

ᒪᓕᒐᓕᐅᖅᑎᐅᑉ ᐱᔪᒪᔭᖏᓐᓄᑦ ᐊᒻᒪ ᑕᖅᑲᒃᑯᓄᖓ ᐱᔨᑦᑎᕆᐊᖃᕐᓂᖓᓄᑦ.  ᑕᐃᒪᓐᓇ 

ᐊᔾᔨᐅᓐᖏᑦᑐᒃᑯᑦ ᐱᔪᓐᓇᖅᑎᑖᖅᑎᑕᐅᓂᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ 

ᓴᖅᑭᑕᐅᖃᑦᑕᖅᑐᑦ ᑖᔅᓱᒪ ᑕᖅᑲᐅᓐᖓᖅᑕᐅᔪᒃᓴᖁᑎᖏᑦᑎᒍᑦ. 

ᓂᕈᐊᕐᓂᖅᑕᖃᓚᐅᖅᑎᓪᓗᒍ ᐊᒃᑑᐸ 2017−ᒥ, ᒪᓕᒐᓕᐅᖅᑏᑦ ᒥᓂᔅᑕᐃᑦ 

ᑲᑎᒪᔨᖏᓐᓃᓚᐅᖅᑐᑦ ᑲᑎᒪᖃᑎᒋᓚᐅᖅᑕᒃᑲ ᐊᒻᒪ ᐅᖃᐅᓯᕆᓪᓗᒋᑦ ᓱᓕᑦᑎᐊᕐᓂᕐᒧᑦ 

ᐱᖁᔭᕐᔪᐊᖅᑎᒍᑦ ᑭᓱᑦ ᐊᑐᖅᑕᐅᔭᕆᐊᖃᓐᖏᒻᒪᖔᑦ ᐱᖓᓲᔪᖅᑐᓄᑦ ᑕᖅᑭᓄᑦ 

ᒥᓂᔅᑕᐅᔪᓐᓃᓕᓵᕐᓂᖏᓐᓂ. 

ᒪᓕᒐᓕᐅᖅᑏᑦ ᐃᓄᑑᖃᑎᒋᓪᓗᒋᑦ ᑲᑎᒪᖃᑎᒋᓂᒃᑲ ᐅᖃᐅᓯᕆᔭᕗᓪᓗ 

ᑲᓐᖑᓇᖅᑑᑎᑕᐅᔭᕆᐊᓖᑦ. 

 

 

 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 7 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᖃᐅᔨᒪᔨᑕᕆᔭᐅᓂᖅ: ᐱᐅᓐᖏᑦᑐᓂᒃ ᓴᖅᑭᑦᑎᑦᑕᐃᓕᔾᔪᑏᑦ 

ᐅᐊᑦᑎᐊᖅ ᐅᖃᖅᑲᐅᒐᒪ, ᓇᓕᐊᑐᐃᓐᓇᖅ ᒪᓕᒐᓕᐅᖅᑎ ᖃᖓᓕᒫᖅ 

ᐅᖃᖃᑎᖃᕈᓐᓇᖅᑐᖅ ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᖃᐅᔨᒪᔨᑕᖃᕆᐊᖃᕈᓂ 

ᑕᓯᐅᖅᓯᖃᕈᒪᒍᓂᓘᓐᓃᑦ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᑉ ᐃᓗᐊᓃᑦᑐᑦ ᐱᔭᒃᓴᖅᑖᕆᓯᒪᔭᓂ 

ᐱᔾᔪᑎᒋᓗᒋᑦ.  ᖃᐅᔨᒪᔨᑕᕆᔭᐅᓂᖅ, ᐊᒻᒪ ᖃᓄᖅ ᑭᐅᔭᐅᓂᖓ, ᐅᖃᐅᓯᒃᑰᖅᐸᑦ 

ᑎᑎᖅᑲᑎᒎᖅᐸᓪᓘᓐᓃᑦ, ᑲᓐᖑᓇᖅᑑᑎᑕᐅᔪᑦ, ᐱᓐᖏᑕᑐᐊᕆᓪᓗᒋᑦ ᖃᔅᓰᓐᓇᐃᑦ 

ᐱᓐᖏᑦᑑᑎᑕᐅᔪᓐᓇᖅᑐᑦ.  ᒪᓕᒐᓕᐅᖅᑏᑦ ᐅᕙᓐᓄᑦ ᖃᐅᔨᒋᐊᖃᑦᑕᖁᔭᒃᑲ 

ᖃᓄᐃᓕᐅᕆᐊᓚᐅᓐᖏᓐᓂᕐᒥᓂᒃ..  ᓱᓕᑦᑎᐊᕐᓂᕐᒧᑦ ᑲᒥᓴᓇᒥᒃ ᐊᑐᖃᑦᑕᕈᑎᒃ, ᐃᒻᒥᒧᑦ 

ᐊᒡᕕᐊᕈᑎᖃᓐᖏᓐᓂᖅᓴᐅᓂᐊᖅᑐᑦ ᐅᕝᕙᓘᓐᓃᑦ ᒪᓕᒐᓂᒃ ᓯᖁᒥᑦᑎᓐᖏᓐᓂᖅᓴᐅᓗᑎᒃ, 

ᓴᖅᑭᑦᑐᖃᓐᖏᓐᓂᖅᓴᐅᓗᓂ ᐊᒻᒪ ᑭᖑᕐᐊᒍᑦ ᖃᐅᔨᓴᖅᑕᐅᔭᕆᐊᖃᕐᓂᖅ 

ᐱᑕᖃᓐᖏᓐᓂᖅᓴᐅᓗᓂ.  ᑕᐃᒪᓐᓇ ᐱᐅᓐᖏᑦᑐᓂᒃ ᓴᖅᑭᑦᑎᑦᑕᐃᓕᓂᖅ ᐊᑐᕐᓗᒍ 

ᐊᑲᐅᓂᖅᓴᐅᔪᖅ. 

ᑕᒪᑐᒪᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᒋᓚᐅᖅᑕᖓᓂ, ᒪᓕᒐᓕᐅᖅᑏᑦ 

ᑐᑭᓯᓇᓱᒋᐊᖃᑦᑕᖅᓯᒪᓚᐅᖅᑐᑦ ᓱᓕᑦᑎᐊᕐᓂᕐᒧᑦ ᑲᒥᓴᓇᒧᑦ, ᐱᓗᐊᕐᓗᒍ 

ᖃᓄᐃᓕᒋᐊᓚᐅᓐᖏᓐᓂᕐᒥᑕ ᓯᕗᕐᖓᓂ ᐅᕝᕙᓘᓐᓃᑦ ᖃᓄᐃᓕᐅᕆᐊᓚᐅᓐᖏᓐᓂᕐᒥᓂ 

ᒪᓕᒐᓕᐅᖅᑎ, ᐊᐅᓚᔾᔭᐃᒋᐊᖅᓯᓚᐅᓐᖏᓐᓂᕐᒥᓂ ᐅᕝᕙᓘᓐᓃᑦ 

ᐱᓕᕆᓯᒋᐊᓚᐅᓐᖏᓐᓂᕐᒥᓂ ᓯᖁᒥᑦᑎᓂᐊᕋᓱᒋᒍᓂ ᓱᓕᑦᑎᐊᕐᓂᕐᒧᑦ ᐱᖁᔭᕐᔪᐊᕐᒥᒃ.  

ᑖᒃᑯᐊ ᐅᖃᖃᑎᒋᖃᑦᑕᓚᐅᖅᑕᒃᑲ ᖃᕆᓴᐅᔭᒃᑯᑦ ᑎᑎᖅᑲᑎᒍᑦ, ᐃᓚᖏᑦ ᐅᖄᓚᐅᑎᒃᑯᑦ, 

ᐃᓚᖏᑦ ᑲᑎᖃᑎᒋᓪᓗᒋᑦ.  ᐊᒥᓱᑦ ᑐᑭᓯᒋᐊᕈᑏᑦ ᓇᐃᑦᑐᑯᓘᖃᑦᑕᓚᐅᖅᑐᖅ, ᓲᕐᓗ 10 

ᒥᓇᑐᐃᓐᓇᖅ ᐅᖄᓚᐅᑎᒃᑯᑦ, ᐅᕝᕙᓘᓐᓃᑦ ᖃᕆᓴᐅᔭᒃᑯᑦ ᑎᑎᕋᖃᑎᒌᖕᓂᒃᑯᑦ, ᑎᑎᖅᑲᑦ 

ᑕᑭᓲᖑᓪᓗᑎᒃ ᐊᒻᒪ ᑐᑭᓯᒋᐊᖏᓐᓇᖅᖢᑎᒃ ᐅᓪᓗᓄᑦ ᐱᓇᓱᐊᕈᓯᕐᓄᓪᓘᓐᓃᑦ ᐅᓄᖅᑐᓄᑦ.  

ᒪᓕᒐᓕᐅᖅᑏᑦ ᐊᐱᖅᑯᑎᒃᓴᖃᕌᖓᑕ ᑭᖑᕙᓐᖏᖢᖓ ᑭᐅᖃᑦᑕᓚᐅᖅᑕᒃᑲ. 

ᐊᕐᕌᒍᓂ ᐊᓂᒍᖅᓯᒪᔪᓂ, ᒪᓕᒐᓕᐅᖅᑏᑦ ᐊᐱᖅᑯᑎᖏᑦ ᖃᐅᔨᔪᒪᔭᖏᓪᓗ 

ᐊᔾᔨᒌᖃᑦᑕᓚᐅᓐᖏᑦᑐᑦ:  ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ (ᐱᖁᔭᕐᔪᐊᕐᒥ 

ᓈᓴᐅᑎᓖᑦ 8 ᐊᒻᒪ 15); ᐊᔾᔨᐅᓐᖏᑦᑐᒃᑯᑦ ᑭᒡᓕᓕᐅᖅᑕᐅᓯᒪᔪᑦ ᒥᓂᔅᑕᐃᑦ 

ᒪᓕᒐᓕᐅᕐᕕᐅᑉ ᓯᓚᑖᓂ ᖃᓄᐃᓕᐅᕐᓂᖏᑦ (ᓈᓴᐅᑎᓖᑦ 16 ᐊᒻᒪ 17);  

ᓇᓗᓇᐃᔭᑦᑎᐊᖅᓯᒪᔪᑦ ᑐᓴᐅᒪᔾᔪᑏᑦ ᐃᓚᖃᖅᑐᑦ/ᐃᓚᖃᓐᖏᑦᑐᑦ ᑕᖅᑲᐅᓐᖓᖅᑐᒃᓴᓂᒃ 

ᐅᖃᐅᓯᖅᑕᓂᒃ (ᓈᓴᐅᑎᓖᑦ 5−ᒥᒃ ᐊᒻᒪ ᑕᑕᑎᕆᐊᓖᑦ 1, 2 ᐊᒻᒪ 3);  

ᐊᑐᖅᑕᐅᔭᕆᐊᖃᓐᖏᑦᑐᑦ ᓇᓕᖅᑲᐃᑦ ᖄᒃᑲᓐᓂᐊᒍᑦ ᐊᑭᓕᐅᑏᑦ, ᑕᑯᕚᑦ ᐃᑲᔫᐊᓪᓘᓐᓃᑦ 

ᒪᓕᒐᓕᐅᖅᑎᐅᑉ ᐱᔭᒃᓴᖏᓐᓄᑦ ᐊᑕᓂᓖᑦ (ᓈᓴᐅᑎᓕᒃ 13), ᐊᒻᒪ ᓄᓇᕗᑦ 

ᒐᕙᒪᒃᑯᓐᓂᓐᖔᖅᑐᓂᒃ ᑳᓐᑐᕌᖃᕆᐊᖃᓐᖏᓐᓂᖅ ᐅᕝᕙᓘᓐᓃᑦ ᑎᒥᓐᖑᖅᓯᒪᔭᖏᓐᓄᑦ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 8 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

(ᓈᓴᐅᑎᓕᒃ 14).  ᐱᖓᓱᐃᓕᖓᔪᑦ ᖃᐅᔨᒪᔨᑕᕆᔭᐅᓂᕐᒧᑦ ᑐᕌᖓᔪᑦ 

ᐱᓕᕆᐊᕆᓗᐊᖅᓯᒪᔭᒃᑲ ᓱᓕᑦᑎᐊᕐᓂᕐᒧᑦ ᑲᒥᓴᓇᐅᓪᓗᑕ ᑕᒪᑐᒪᓂ ᑮᓇᐅᔭᓕᕆᓐᓇᐳᑉ 

ᐊᕐᕌᒍᐊᓂ ᐅᑯᐊᖑᓚᐅᖅᐳᑦ a) ᐃᒻᒥᒧᑦ ᐊᒡᕕᐊᕈᑎᖃᑐᐃᓐᓇᕆᐊᖃᕐᓂᖅ, b) 

ᐊᔾᔨᐅᓐᖏᑦᑐᑦ ᑭᒡᓕᓕᐅᖅᑕᐅᓯᒪᔪᑦ ᐱᔾᔪᑎᓖᑦ ᒥᓂᔅᑕᐃᑦ ᒥᓂᔅᑕᐅᕝᕕᒋᓐᖏᑕᖏᓐᓄᑦ 

ᐊᑐᖅᑐᑦ, ᐊᒻᒪ c) ᑐᓴᐅᒪᔾᔪᑏᑦ ᐃᓚᓕᐅᔾᔭᐅᔭᕆᐊᓖᑦ ᑕᖅᑲᐅᓐᖓᖅᑐᒃᓴᓄᑦ ᑐᓴᐅᒪᔾᔪᑏᑦ 

ᐅᖃᐅᓯᖏᓐᓄᑦ.   

ᖁᕕᐊᓱᒃᑐᖓ ᐅᓂᒃᑳᕆᐊᒃᓴᖅ, ᐊᓂᒍᕋᑖᖅᑐᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, 

ᑭᑭᑦᑎᖏᓪᓗᖓ, ᐃᓘᓐᓇᖏᑦ ᑲᑎᒪᔨᐅᖃᑕᐅᔪᑦ ᐊᖏᖅᓯᓚᐅᖅᑐᑦ ᐊᒻᒪ 

ᒪᓕᒃᓯᒪᑦᑎᐊᖅᑐᐃᓐᓇᐃᑦ ᐅᖃᐅᔾᔨᒋᐊᕈᑎᖏᓐᓂᒃ ᐊᒻᒪᓗ ᐊᑐᓕᖁᔭᓕᐊᖏᓐᓂᒃ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ. 

ᐅᖃᐅᓯᕆᒃᑲᓐᓂᖅᐸᒃᑲ ᑐᓴᖅᑎᑦᑎᔾᔪᑎᒋᓚᐅᖅᑕᒃᑲ ᐊᑐᓂ ᒪᓕᒐᓕᐅᖅᑎᐅᖃᑕᐅᔪᓄᑦ 

ᐅᖃᐅᔾᔨᒋᐊᕈᑎᐅᔪᓂᒃ ᑲᖑᓐᓇᖅᑑᑎᑕᐅᓂᖏᓐᓂᒃ ᑕᒪᑐᒥᖓ ᐱᓕᕆᐊᖃᖅᑎᓪᓗᖓ. 

ᖃᐅᔨᓴᐃᓂᕐᒧᑦ ᐱᓕᕆᐊᒃᓴᖅ:  ᖃᐅᔨᔾᓴᖅᑕᐅᖁᔭᐅᓯᒪᔪᓂᒃ 

ᓯᕗᕐᖓᒍᑦ ᐅᖃᖅᓯᒪᒐᒪ ᐅᑯᓇᓂ ᐅᓂᒃᑳᓕᐊᓂ, ᐱᓕᕆᐊᒃᓴᕆᓪᓗᐊᑕᖅᑕᖓ 

ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᐅᑉ ᐅᖃᐅᔾᔨᒋᐊᖅᑎᐅᓪᓗᓂ, ᓲᕐᓗ, ᐃᑲᔪᖅᓯᓗᓂ 

ᒪᓕᒐᓕᐅᖅᑎᐅᔪᓂᒃ ᑐᑭᓯᑎᒐᓱᐊᕐᓗᒋᑦ ᐱᓕᕆᐊᒃᓴᕆᔭᖏᓐᓂᒃ ᐊᑐᕐᓗᒍ 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ ᐊᒻᒪᓗ ᐃᑲᔪᖅᑐᐃᖃᑦᑕᖅᑐᖅ ᐊᒡᕕᐊᕈᑎᖃᖁᓇᒋᑦ 

ᓴᖅᑭᑉᐸᓪᓕᐊᔪᓂᑦ ᑕᖅᑲᒃᑯᓇᓐᖔᖅᑐᓂᑦ ᐊᒻᒪᓗ ᓇᖕᒥᓂᖅ ᐃᓅᓯᕆᔭᖓᓄᑦ.  

ᐃᔨᒋᓂᖅᓴᐅᒐᓗᐊᖅᑎᓪᓗᒍ ᓱᓕᑦᑎᐊᕆᐊᖃᕐᓂᕐᒧᑦ ᐊᒡᕕᐊᕈᑎᖃᖁᓇᒋᑦ, 

ᐱᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐱᓕᕆᐊᒃᓴᖃᕐᒥᔪᖅ ᖃᐅᔨᓴᐃᖃᑦᑕᕐᓂᕐᒥᒃ ᐊᑐᕐᓗᒍ 

ᐱᖁᔭᕐᔪᐊᖅ, ᓲᕐᓗ, ᖃᐅᔨᓴᐃᓗᓂ ᒪᓕᒐᓕᐅᖅᑎᐅᖃᑕᐅᔪᖅ ᓯᖁᒥᑦᑎᓐᓂᕐᒪᖔᑦ 

ᐱᖁᔭᕐᔪᐊᕐᒥᒃ. 

ᐸᓯᔭᐅᔾᔪᑎᖏᑦ ᒪᓕᒐᓕᐅᖅᑎᑦ ᐱᑦᑎᐊᖏᑦᑐᕕᓂᐅᓱᕆᔭᐅᓪᓗᑎᒃ (ᓲᕐᓗ, 

ᓯᖁᒥᑦᑎᔪᕕᓂᐅᒃᐸᑦ ᐃᓚᖓᓂᒃ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᒥᒃ) ᑐᓂᔭᐅᖃᑦᑕᖅᑐᑦ 

ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᒧᑦ ᐊᒻᒪᓗ ᖃᐅᔨᓴᖃᑦᑕᖅᑕᖏᑦ ᐊᒻᒪ ᐅᓂᒃᑲᐅᓯᕆᓪᓗᒋᑦ 

ᒪᓕᒡᓗᒍ ᓇᓗᓇᐃᖅᑕᐅᓯᒪᔪᑦ ᐱᓕᕆᐊᕆᔭᖓᓐᓄᑦ ᐱᕙᓪᓕᐊᔪᓯᐅᔪᑦ ᐃᓚᖓᓂ 

ᑎᑎᕋᖅᓯᒪᓂᖓᓂ 36-45 ᐱᖁᔭᕐᔪᐊᕐᒥ. 

ᑭᓇᑐᐃᓐᓇᖅ ᑕᖅᑲᒃᑯᓇᓐᖔᑦᑐᖅ, ᑐᒃᓯᕋᕈᓐᓇᖅᑐᖅ ᓱᓕᑦᑎᐊᕆᐊᖃᓂᕐᒧᑦ ᑲᒥᓴᓇᒧᑦ 

ᕿᒥᕐᕈᓇᖁᓪᓗᒍ ᐸᓯᒃᓯᒍᑎᒃ ᒪᓕᒐᓕᐅᖅᑎᒥᒃ ᓯᖁᒥᑦᑎᔪᕕᓂᐅᓱᕆᓪᓗᒍ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 9 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᒥᒃ.  ᓇᓗᓇᐃᖅᑕᐅᓯᒪᔪᑦ ᐊᖓᔪᖅᑲᐅᑎᐅᔪᑦ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᑦ ᑭᑭᑕᐅᓯᒪᕗᑦ ᐊᐅᓚᔾᔭᐃᒋᐊᕈᓐᓇᖅᑎᑕᐅᖏᑦᑐᑦ 

ᕿᒥᕐᕈᓇᖁᓪᓗᒍ ᑐᒃᓯᕋᕐᓂᕐᒥᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ.  ᑖᒃᑯᐊ 

ᐊᖓᔪᖅᑲᐅᑎᐅᔪᑦ ᐃᖅᑲᓇᐃᔭᖅᑎᑦ ᑭᓇᒃᑰᓂᖏᑦ ᓇᓗᓇᐃᖅᑕᐅᓯᒪᔪᑦ ᐃᓚᖓᓂ 

ᑎᑎᕋᖅᓯᒪᓂᖓᓂ 36(1.1)-ᒥ ᐱᖁᔭᕐᔪᐊᕐᒥ.  ᒪᓕᒐᓕᐅᕐᕕᒃ ᓇᖕᒥᓂᖅ, 

ᐱᖁᔨᕗᖔᕈᑎᒃᑯᑦ, ᑐᒃᓯᕋᕈᓐᓇᖅᑐᖅ ᕿᒥᕐᕈᓇᖁᓪᓗᒍ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ.  

ᓯᕗᓕᖅᑎ ᑐᒃᓯᕋᕈᓐᓇᕐᒥᔪᖅ ᕿᒥᕐᕈᓇᒃᓯᖁᔨᓗᓂ ᒥᓂᔅᑕᒥᒃ.  ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇ ᓇᖕᒥᓂᖅ ᐊᐅᓚᔾᔭᐃᔪᓐᓇᕐᒥᔪᖅ ᕿᒥᕐᕈᓂᕐᒥᒃ. 

ᖁᕕᐊᓱᒃᑐᖓ ᐅᓂᒃᑳᕆᐊᒃᓴᖅ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᕋᑖᖅᑐᒥ 

ᖃᓄᐃᓕᐅᓂᕐᓗᒃᑐᖃᓚᐅᖏᒻᒪᑦ ᒪᑐᐃᖅᓯᓚᐅᓐᖏᓚᖓ ᖃᐅᔨᓴᐃᓂᕐᒥᒃ 

ᐱᑦᑎᐊᖏᑦᑐᕕᓂᐅᓂᕋᖅᑕᐅᔪᖃᓚᐅᖏᒻᒪᑦ ᒪᓕᒐᓕᐅᖅᑎᒥᒃ, ᓲᕐᓗ, ᐸᓯᔭᐅᔪᒥᒃ 

ᓯᖁᒥᑦᑎᓂᕋᖅᑕᐅᓗᓂ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᕐᒥᒃ.  ᐅᒃᐱᕈᓱᒃᐳᖓ ᑕᒪᓐᓇ 

ᐃᒻᒥᓂᒃ ᓇᓗᓇᐃᖅᓯᒪᖕᒪᑦ ᐊᑐᖅᑕᐅᑦᑎᐊᕐᓂᖓᓂᒃ ᓱᓕᑦᑎᐊᕆᐊᖃᕐᓂᖅ, ᐊᒻᒪ 

ᐱᑦᑎᐊᕐᖢᑎᒃ ᓂᕈᐊᖅᑕᐅᓯᒪᔪᑦ ᑭᒡᒐᖅᑐᐃᓂᖃᕐᒪᑕ, ᓄᓇᕗᒥ ᑎᓴᒪᖓᓐᓂ ᐊᒻᒪᓗ 

ᑕᓪᓕᒪᖓᓐᓂ ᒪᓕᒐᓕᐅᖅᑏᑦ ᑲᑎᒪᔨᖏᑦ. 

ᐋᖅᑭᒋᐊᖅᑕᐅᓂᖏᑦ ᒪᓕᒐᓕᐅᖅᑎᑦ ᐊᑐᕆᐊᖃᖅᑕᖏᓐᓄᑦ ᒪᓕᒐᖏᑦ, ᑐᑭᒧᐊᒍᑎᖏᑦ 

ᐊᒻᒪᓗ ᓴᖅᑭᑦᑎᔾᔪᑎᓄᑦ ᑎᑎᕋᕆᐊᖃᖅᑐᑦ 

ᐊᐅᔭᖓᓂ ᐊᒻᒪᓗ ᐅᑭᐊᒃᓵᖓᓂ 2017, ᐱᔭᕇᖅᓯᓚᐅᖅᑐᖓ ᐋᖅᑭᐊᕆᐊᖃᖅᑐᓂᒃ 

ᐊᖏᔫᑎᓂᒃ ᑲᑎᒪᔨᑦ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖓᓂ ᐊᑐᕆᐊᖃᖅᑕᖏᓐᓄᑦ 

ᐊᑐᐊᒐᖏᓐᓂᒃ, ᐊᒻᒪᓗ ᐊᔾᔨᖏᑦ ᑐᓂᔭᐅᓚᐅᖅᑐᑦ ᐊᑐᓂ ᓂᕈᐊᖅᑕᐅᕋᑖᖅᑐᓄᑦ 

ᑕᓪᓕᒪᒋᓕᖅᑕᖓᓐᓂ ᒪᓕᒐᓕᐅᖅᑎᐅᖃᑕᐅᔪᓄᑦ ᓄᕕᐱᕆᐅᑎᓪᓗᒍ.  ᑖᒃᑯᐊ 

ᐊᑐᕆᐊᖃᖅᑕᖏᓐᓄᑦ ᐊᑐᐊᒐᐃᑦ ᐅᑯᓂᖓ ᐱᖃᓯᐅᔾᔨᓯᒪᕗᑦ: 

   •ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ 

   •ᑎᑎᕋᕐᕕᒃᓴᖅ ᑕᖅᑲᒃᑯᓄᖓ ᓴᖅᑭᑦᑎᓂᕐᒧᑦ ᓇᓗᓇᐃᖅᓯᔾᔪᑦ (ᑎᑎᕋᕐᕕᒃᓴᖅ 1,2 

ᐊᒻᒪᓗ 3) 

   •ᐊᔾᔨᖏᑦ ᒫᓐᓇᕐᓂᓴᐅᔪᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᐅᑉ 

   •ᐅᖃᐅᔾᔨᒋᐊᕐᓂᕐᒧᑦ ᑐᑭᒧᐊᒍᑏᑦ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 10 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

   •ᐊᔾᔨᖏᑦ ᐃᓕᓐᓂᐊᖅᑎᑦᑎᔾᔪᑎᒃᓴᖏᑦ ᑎᑎᕋᖅᓯᒪᔪᑦ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᐅᑉ ᓄᕕᐱᕆ   

    2017-ᖑᑎᓪᓗᒍ 

  



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 11 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᐊᒻᒪᓗᑦᑕᐅᖅ, ᑐᓂᓯᐅᖅᑲᐃᓚᐅᖅᑐᖓ ᓄᑖᓂᒃ ᐊᑐᐊᒐᐅᔪᓂᒃ ᒪᕐᕉᖕᓄᑦ 

ᐅᖃᐅᑕᐅᒐᔪᒃᑑᓄᑦ ᐱᓪᓗᒋᑦ: 

1. ᑐᓐᓂᖅᑯᓯᐊᑦ ᐊᒻᒪᓗ ᐃᑲᔪᕈᓯᐊᑦ 

2. ᐱᑐᐃᓐᓇᐅᖏᑦᑐᑦ ᐊᑐᖅᑕᐅᔭᕆᐊᖃᖏᑦᑐᑦ ᒥᓂᔅᑕᓄᑦ 

ᐋᖅᑭᒋᐊᕋᕐᔪᓚᐅᖅᑕᒃᑲ ᑎᑎᕋᕐᕕᒃᓴᖏᓐᓄᑦ 1 ᐊᒻᒪᓗ 3-ᒦᑦᑐᓄᑦ 

ᒪᓕᒃᓯᒪᑦᑎᐊᕐᓂᖅᓴᐅᖁᓪᓗᒋᑦ ᐃᓗᓕᖏᓐᓄᑦ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᒧᑦ. 

ᐊᓯᖏᑦ ᐱᓕᕆᐊᕆᖁᔭᐅᔪᑦ ᑐᒃᓯᕋᐅᑕᐅᓯᒪᓪᓗᑎᒃ  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ 

ᐃᓚᒋᓪᓗᒍ ᐱᖁᔭᕐᔪᐊᕐᓄᑦ ᐱᓕᕆᐊᒃᓴᕆᔭᖏᓐᓄᑦ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ 

ᓇᓗᓇᐃᖅᓯᓚᐅᖅᑐᖅ ᐅᑯᓇᓂ ᐅᓂᒃᑳᓕᐊᓂ, ᐃᓚᖓᓂ ᑎᑎᕋᖅᓯᒪᓂᖓᓂ 24 (2.1) 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ ᐃᒪᓐᓇ ᐱᖁᔭᖃᖅᑎᑦᑎᖕᒪᑦ: 

   24(2.1). ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐱᓕᕆᐊᖃᕈᓐᓇᖅᑐᖅ ᓈᒻᒪᒋᒍᓂᐅᒃ 

ᓇᓕᐊᖕᓂᑐᐃᓐᓇᖅ ᑐᒃᓯᕋᐅᑕᐅᔪᒥᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ 

ᑲᑎᒪᔨᓕᕆᔨᑦ ᑲᑎᒪᔨᖏᓐᓄᑦ. 

∙ ᐊᐅᓚᑦᓯᔨᖃᑕᐅᔪᑦ ᐃᑲᔪᖅᑎᖏᑦ ᐊᒻᒪᓗ ᐊᐅᓚᑦᓯᔨᖃᑕᐅᔪᑦ ᑎᑎᕋᖅᑎᖏᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᑎᓕᓯᓯᒪᒃᑲᓐᓂᓕᕐᒪᑕ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒥᒃ 

ᐱᓕᕆᐊᖃᖁᓪᓗᒍ ᐃᖅᑲᓇᐃᔭᖅᑎᒋᔭᐅᔪᓂᒃ ᒥᓂᔅᑕᓄᑦ ᓄᓇᕗᑦ ᒐᕙᒪᒃᑯᖏᓐᓂ, ᓲᕐᓗ, 

ᐊᐅᓚᑦᓯᔨᐅᔪᑦ ᐃᑲᔪᖅᑎᖏᑦ (EA) ᐊᒻᒪᓗ ᐊᐅᓚᑦᓯᔨᐅᔪᑦ ᑎᑎᕋᖅᑎᖏᑦ (ES). 

ᐊᑐᓂ ᐊᐅᓚᑦᓯᔨᐅᔪᑦ ᐃᑲᔪᖅᑎᖏᑦ ᐊᒻᒪᓗ ᐊᐅᓚᑦᓯᔨᐅᔪᑦ ᑎᑎᕋᖅᑎᖏᑦ, 

ᐃᖅᑲᓇᐃᔭᖅᑎᑖᕆᔭᐅᑎᓪᓗᒋᑦ, ᐊᑎᓕᐅᖃᑦᑕᕐᒪᑕ ᑎᑎᕋᖅᓯᒪᔪᒥᒃ ᑳᓐᑐᕌᖕᒥᒃ 

ᐱᖃᑎᒋᓪᓗᒍ ᒥᓂᔅᑕᕆᔭᖓ ᐊᒻᒪᓗ ᓄᓇᕗᑦ ᒐᕙᒪᒃᑯᖏᑦ.  ᐱᖃᓯᐅᑎᓪᓗᒋᑦ 

ᐃᖅᑲᓇᐃᔭᕐᓂᐊᕐᓂᖏᓐᓄᑦ ᒪᓕᒐᖏᑦ ᐱᓕᕆᐊᒃᓴᕆᔭᖏᓐᓄᓪᓗ, ᐊᑭᓕᖅᓱᖅᑕᐅᔾᔪᑎᖏᑦ 

ᐊᒻᒪᓗ ᐊᓯᖏᑦ ᐃᑲᔫᓯᐊᖅᑖᕈᑎᖏᑦ, ᐅᓄᑲᓪᓚᒃᑐᓂᒃ ᒪᓕᒐᖃᕐᒪᑕ 

ᐊᒡᕕᐊᕈᑎᖃᖅᑕᐃᓕᖁᓪᓗᒋᑦ ᐃᒻᒥᒧᑦ.  ᑕᐃᒪᓕ ᐃᒻᒥᒻᒧᑦ ᐊᒡᕕᐊᕈᑎᖃᖁᓇᒋᑦ 

ᐊᐅᓚᑦᓯᔨᐅᔪᑦ ᐃᑲᔪᖅᑎᖏᑦ ᐅᕝᕙᓘᓐᓃᑦ ᐊᐅᓚᑦᓯᔨᐅᔪᑦ ᑎᑎᕋᖅᑎᖏᑦ 

ᓴᖅᑭᑦᑎᔭᕆᐊᖃᖅᐳᑦ ᑲᓐᖑᓇᖅᑐᓂᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ ᐃᓗᐊᓂ ᐅᓪᓗᑦ 

30 ᐊᓂᒍᓚᐅᖏᓐᓂᖏᓐᓂ ᐱᒋᐊᕐᕕᒋᓗᒍ ᐃᖅᑲᓇᐃᔭᕆᐊᓕᕐᓂᖓᑦ (ᐊᒻᒪᓗ ᑭᖑᕐᖓᒍᑦ 

ᓴᖅᑭᑦᑎᖃᑦᑕᕐᓗᑎᒃ ᐱᔭᕆᐊᖃᕌᖓᑦ) ᐱᓪᓗᒍ ᐃᖅᑲᓇᐃᔭᖅᑎᐅᑉ ᐱᔅᓇᓯᓄᑦ 

ᒪᒃᐱᖅᑐᒐᖅ 12 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᐱᓕᕆᐊᕆᔭᖏᓐᓄᑦ, ᓇᖕᒥᓂᕐᓗ ᐃᓚᒋᔭᐅᔾᔪᑎᖃᕐᓂᖅᐸᑦ ᐊᒻᒪᓗ ᐊᑭᓕᖅᓱᖅᑕᐅᖏᓪᓗᓂ 

ᐱᓕᕆᐊᕆᔭᖏᓐᓂᒃ ᐊᒻᒪ ᑕᐃᒪᐃᑦᑐᓄᑦ ᐱᓕᕆᐊᕆᖃᑦᑕᖅᑕᖏᑦ ᓯᓚᑖᒍᑦ ᓄᓇᕗᑦ 

ᒐᕙᒪᒃᑯᖏᑕ ᐊᑐᐊᒐᖏᑕ ᐅᕝᕙᓘᓐᓃᑦ ᑮᓇᐅᔭᖁᑎᖏᑦ ᐊᒃᑐᖅᑕᐅᓂᐊᕌᖓᑕ.  

ᑳᓐᑐᕌᖑᔪᖅ ᒪᓕᒐᖃᖅᑎᑦᓯᕗᖅ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᕿᒥᕐᕈᓇᒍᓐᓇᖁᓪᓗᒋ 

ᓴᖅᑭᑕᐅᔪᓂᒃ ᐊᒻᒪ ᑐᓂᓯᖃᑦᑕᖁᓪᓗᒍ ᑐᑭᒧᐊᒍᑎᒃᓴᖏᓐᓂᒃ ᐋᖅᑭᒡᓯᔾᔪᑕᐅᓂᐊᕐᒪᑕ 

ᐊᒡᕕᐊᕈᑕᐅᓱᒋᔭᐅᔪᓂᒃ ᐅᕝᕙᓘᓐᓃᑦ ᐃᒻᒥᒧᑦ ᐊᒡᕕᐊᕈᑎᒋᔭᐅᔪᓄᑦ. 

ᐊᓂᒍᕋᑖᖅᑐᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐅᓄᖏᑦᑐᕈᓗᐃᑦ ᒥᓂᔅᑕᐃᑦ 

ᐃᖅᑲᓇᐃᔭᖅᑎᖏᑦ ᑲᓐᖑᓇᖅᑐᓂᒃ ᓴᖅᑭᑦᑎᓚᐅᖅᑐᑦ, ᐊᒻᒪ/ᐅᕝᕙᓘᓐᓃᑦ 

ᐅᖃᐅᔾᔭᐅᒋᐊᕈᒪᓚᐅᖅᑐᑦ ᑲᓐᖑᓇᖅᑐᓂᒃ, ᓱᓕᑦᑎᐊᕆᐊᖃᕐᓂᒧᑦ ᑲᒥᓴᓇᒧᑦ ᐱᓪᓗᒍ 

ᑕᒪᑐᒧᖓ ᐋᖅᑭᒡᓱᖅᓯᒪᓂᐅᔪᖅ. 

 ∙ ᒥᓂᔅᑕᐃᑦ ᑐᖏᓕᖏᑦ 

ᓯᕗᕐᖓᒍᑦ 2014, ᒥᓂᔅᑕᐃᑦ ᑐᖏᓕᖏᑦ ᒐᕙᒪᒃᑯᓐᓂ (ᒥᓂᔅᑕᐃᑦ ᑐᖏᓕᖏᑦ ᐊᒻᒪᓗ 

ᐊᖓᔪᖅᑲᐅᑎᐅᔪᑦ ᐃᖅᑲᓇᐃᔭᖅᑎᑦ ᒐᕙᒪᒃᑯᓐᓄᑦ) ᐊᕐᕌᒍᑕᒫᓐ 

ᓴᖅᑭᑦᑎᖃᑦᑕᕆᐊᖃᓚᐅᖅᑐᑦ ᑲᓐᖑᓇᖅᑐᓂᒃ ᐅᓂᒃᑳᓕᐊᓂᒃ ᓯᕗᓕᖅᑎᒧᑦ 

ᑎᑎᕋᖅᓯᒪᔪᓂᒃ ᑐᓂᓯᖃᑦᑕᕐᓗᑎᒃ ᐅᓪᓗᒥᐅᔪᖅ ᐱᔅᓇᓯᐅᔪᓄᑦ ᐱᓕᕆᐊᕆᔭᖏᓐᓂᒃ 

ᐅᕝᕙᓘᓐᓃᑦ ᓇᖕᒥᓂᖅ ᐃᓚᒋᔭᐅᔾᔪᑎᒋᔭᖏᓐᓂᒃ ᐅᕝᕙᓘᓐᓃᑦ ᑮᓇᐅᔭᓂᒃ 

ᐱᕈᖅᓴᐃᔾᔪᑎᒋᔭᖏᓐᓂᒃ ᐃᒻᒥᒧᑦ ᐊᒡᕕᐊᕈᑕᐅᑐᐃᓐᓇᕆᐊᖃᖅᑐᓂᒃ, ᐊᒻᒪᓗ 

ᐊᑭᓕᖅᓱᖅᑕᐅᒐᑎᒃ ᐱᓕᕆᓂᕆᔭᖏᑦ ᐅᕝᕙᓘᓐᓃᑦ ᓄᓇᓕᖕᓂ ᐱᓕᕆᐊᖏᑦ ᐅᕝᕙᓘᓐᓃᑦ 

ᐱᔅᓇᓯᐅᔪᒧᑦ ᐱᓕᕆᐊᕆᔭᖏᑦ ᐊᑭᓕᖅᓱᖅᑕᐅᒐᓂ.  ᑕᐃᔅᓱᒪᓂ ᓯᕗᓕᖅᑎ 

ᐃᓱᒪᓕᐅᕆᐊᖃᕋᔭᓚᐅᕐᒪᑦ ᐃᖅᑲᓇᐃᔭᖅᑎᖓᑕ ᐱᓕᕆᐊᕆᔭᖏᑦ ᐅᕝᕙᓘᓐᓃᖅ 

ᑎᒍᒥᐊᖅᑕᖏᑦ ᐊᒡᕕᐊᕈᑎᖃᕐᒪᖔᑕ ᑐᖏᓕᐅᑉ ᐱᓕᕆᐊᒃᓴᕆᔭᖏᓐᓄᑦ ᓄᓇᕗᑦ 

ᒐᕙᒪᒃᑯᖏᑕ ᐃᓗᐊᓂ, ᐊᒻᒪᓗ ᐱᓕᕆᐊᖃᕐᓗᓂ ᐋᖅᑭᒡᓯᓂᕐᒧᑦ 

ᐱᓕᕆᔭᕆᐊᖃᖅᑕᖏᓐᓂᒃ. 

ᐊᕐᕌᒍᐊᓂ 2014, ᑕᐃᔅᓱᒪᓂ ᓯᕗᓕᖅᑎᐅᓚᐅᖅᓯᒪᔪᖅ, ᐲᑕ ᑕᑉᑑᓇ, ᑐᒃᓯᕋᓚᐅᖅᓯᒪᖕᒪᑦ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᖏᖅᑕᐅᖁᓪᓗᒍ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ 

ᐱᓕᕆᒃᓴᖅᑖᖅᑎᑕᐅᒃᑲᓐᓂᖁᓪᓗᒍ ᐊᒃᑐᐊᓂᖃᖅᑐᓂᒃ ᑖᒃᑯᓄᖓ ᑲᓐᖑᓇᖅᑐᓂᒃ 

ᓴᖅᑭᑦᑎᖃᑦᑕᕐᓂᕐᒧᑦ. ᐊᑖᒍᑦ ᑖᔅᓱᒪ ᐱᓕᕆᐊᒃᓴᐅᑉ, ᐊᖏᖅᑕᐅᓚᐅᖅᓯᒪᔪᖅ 

ᑲᑎᒪᔨᓕᕆᔨᒃᑯᑦ ᑲᑎᒪᔨᖏᓐᓄᑦ ᓯᑎᐱᕆ 2014-ᖑᑎᓪᓗᒍ, ᓯᕗᓕᖅᑎ ᑐᒃᓯᕋᕈᓐᓇᕐᓗᓂ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ ᕿᒥᕐᕈᐊᖁᓪᓗᒍ ᐊᒻᒪᓗ ᖃᐅᔨᓴᐃᖁᓪᓗᒍ ᑖᒃᑯᓂᖓ 

ᑲᓐᖑᓇᖅᑐᓂᒃ ᓴᖅᑭᑕᐅᔪᓂᒃ ᑐᓂᔭᐅᓯᒪᔪᓂᒃ ᑐᖏᓕᕆᔭᐅᔪᓄᑦ ᓯᕗᓕᖅᑎᐅᑉ 

ᒪᒃᐱᖅᑐᒐᖅ 13 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᑎᑎᕋᕐᕕᖓᓐᓄᑦ.   ᕿᒥᕐᕈᓇᒃᑕᐅᓚᐅᖅᑎᓪᓗᒋᑦ ᐊᒻᒪ ᖃᐅᔨᓴᖅᑕᐅᓚᐅᖅᑎᓪᓗᒋᑦ ᐊᑐᓂ, 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐅᓂᒃᑳᓕᐅᕐᓗᓂ ᓯᕗᓕᖅᑎᒧᑦ ᐃᓱᒫᓗᒍᑎᑕᖃᕐᓂᖅᐸᑦ, 

ᑲᓐᖑᓇᖅᑐᓂᒃ. 

ᐊᕐᕌᒎᓂ ᐊᓂᒍᕋᑖᖅᑐᓂ, ᓯᕗᓕᖅᑎᐅᑉ ᑎᑎᕋᕐᕕᖓ ᑐᒃᓯᕋᓚᐅᖅᓯᒪᖕᒪᑦ 

ᐱᖃᑦᑕᕈᒪᓪᓗᑎᒃ ᐊᑎᓕᐅᖅᓯᒪᔪᓂᒃ ᑲᓐᖑᓇᖅᑐᓂᒃ ᓴᖅᑭᑦᑎᔾᔪᑎᓂᒃ ᑎᑎᕋᖅᓯᒪᔪᓂᒃ 

ᑎᑭᓚᐅᖏᓐᓂᖓᓂ ᒫᔾᔨ 31, 2018.  ᐱᓚᐅᖅᑕᒃᑲ (ᐊᖅᑯᑎᒋᓪᓗᒍ ᓯᕗᓕᖅᑎᐅᑉ 

ᑎᑎᕋᕐᕕᖓ) 15-ᖑᔪᑦ ᐊᑎᓕᐅᖅᓯᒪᔪᑦ ᑲᓐᖑᓇᖅᑐᓂᒃ ᓴᖅᑭᑦᑎᔾᔪᑎᐅᔪᑦ 

ᐱᒋᐊᓕᓵᖅᑎᓪᓗᒍ ᑮᓇᐅᔭᓕᕆᓐᓇᐅᑉ ᐊᕐᕌᒍᐊ 2018-2019. ᒪᓕᒡᖢᒍ ᓯᕗᓕᖅᑎᐅᑉ 

ᑐᒃᓯᕋᐅᑎᖓ, ᕿᒥᕐᕈᓇᓚᐅᖅᑐᖓ ᐊᒻᒪᓗ ᖃᐅᔨᓴᕐᖢᒋᑦ ᐊᑐᓂ ᑎᑎᖅᑲᖁᑎᒋᔭᐅᔪᑦ, 

ᐃᓗᓕᖃᕐᒪᖔᑕ ᐱᓪᓚᕆᒃᑐᓂᒃ, ᐃᓱᒪᒋᔭᐅᔪᖃᕐᒪᖔᑦ ᐅᕝᕙᓘᓐᓃᑦ ᐃᒻᒥᒧᑦ 

ᐊᒡᕕᐊᕈᑎᖃᕐᒪᖔᑕ.  ᐅᖃᐅᑎᒋᐊᓚᐅᖅᑕᕋ ᓯᕗᓕᖅᑎ ᑲᓐᖑᓇᖅᑐᒃᑯᑦ ᑎᑎᖅᑲᑎᒍᑦ 

ᖃᐅᔨᓴᐃᓚᐅᖅᑎᓪᓗᖓ ᖃᐅᔨᔭᓐᓂᒃ ᐊᑐᓂ ᕿᒥᕐᕈᓇᒃᓚᐅᖅᑕᒃᑲ ᐊᑐᕐᖢᒋᑦ. 

 

∙ ᐃᒻᒥᒃᑰᖅᑐᑦ ᐱᓕᕆᔨᖁᑎᖏᑦ ᒪᓕᒐᓕᐅᕐᕕᐅᑉ 

ᐊᒻᒪᓗ ᐊᕐᕌᒍᐊᓂ 2014, ᑲᑎᒪᔨᓕᕆᔨᒃᑯᑦ ᑲᑎᒪᔨᖁᑎᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᑕ 

ᐃᓱᒪᓕᐅᓚᐅᕐᒪᑕ, ᐃᓱᒪᒋᓪᓗᒍ ᐊᔾᔨᖃᕆᐊᖃᕐᓂᖓ ᐊᖓᔪᖅᑲᐅᑎᐅᔪᓂᒃ ᒐᕙᒪᒃᑯᓐᓂ, 

ᑎᑎᕋᖅᑎᖓᑦ ᒪᓕᒐᓕᐅᕐᕕᐅᑉ, ᐊᒻᒪᓗ ᑎᓴᒪᐅᔪᑦ ᐃᒻᒥᒃᑰᖅᑐᑦ ᐱᓕᕆᔨᖁᑎᖏᑦ 

ᒪᓕᒐᓕᐅᕐᕕᐅᑉ (ᐅᖃᐅᓯᕐᓄᑦ ᑲᒥᓴᓇ, ᑐᓴᒐᒃᓴᓕᕆᓂᕐᒧᑦ ᐊᒻᒪ ᑲᓐᖑᓇᖅᑐᓕᕆᓂᕐᒧᑦ 

ᑲᒥᓴᓇ, ᑭᒡᒐᖅᑐᖅᑎ ᓱᕈᓯᕐᓄᑦ ᐊᒻᒪ ᒪᒃᑯᒃᑐᓄᑦ, ᐊᒻᒪᓗ ᐊᖓᔪᖅᑳᖓᑦ 

ᓂᕈᐊᖅᑐᓕᕆᔨᒃᑯᑦ) ᑐᓂᓯᖃᑦᑕᖁᓪᓗᒋᑦ ᑲᓐᖑᓇᖅᑐᓂᒃ ᓴᖅᑭᑕᐅᔪᑦ ᑎᑎᖅᑲᖁᑎᖏᓐᓂᒃ 

(ᐱᔾᔪᑎᖃᖅᑐᓂᒃ ᑮᓇᐅᔭᓂᒃ ᐱᖁᑎᒋᔭᖏᓐᓂᒃ, ᒪᓕᒐᖅᑎᒍᑦ ᐊᑭᓕᖅᓱᒐᕐᓂᒃ, 

ᑮᓇᐅᔾᔭᒃᓵᖃᕐᕕᒋᔭᖏᓐᓂᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᑳᓐᑐᕌᖑᔪᓂᒃ ᐊᒻᒪᓗ ᓯᓚᑖᒍᑦ 

ᐱᓕᕆᐊᖑᔪᓂᒃ) ᑐᓂᔭᐅᖃᑦᑕᕐᓗᑎᒃ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ 

ᕿᒥᕐᕈᓇᖕᓂᐊᕐᒪᒋᑦ.  ᑲᑎᒪᔨᓕᕆᔨᒃᑯᑦ ᑲᑎᒪᔨᖏᑦ ᑎᓕᓯᓚᐅᖅᑐᑦ ᓱᓕᑦᑎᐊᕆᐊᖃᕐᓂᕐᒧᑦ 

ᑲᒥᓴᓇᒥᒃ ᐅᓂᒃᑳᓕᐅᖁᓪᓗᒍ ᖃᐅᔨᔭᖏᓐᓂᒃ ᐃᓱᒫᓗᒍᑕᐅᔪᓂᒃ ᑲᑎᒪᔨᓕᕆᔨᒃᑯᑦ 

ᑲᑎᒪᔨᖏᓐᓄᑦ. ᐋᖅᑭᒡᓱᖅᓯᒪᓂᕆᔭᖓ ᑲᓐᖑᓇᖅᑐᓂᒃ ᓴᖅᑭᑦᑎᓂᕐᒧᑦ ᑎᑎᖅᑲᑦ 

ᐊᑐᓕᖅᑎᑕᐅᓯᒪᔪᑦ ᓯᐊᒻᒪᒃᓯᒪᔪᒃᑯᑦ ᒪᓕᒃᓯᓯᒪᓪᓗᑎᒃ ᐋᖅᑭᒡᓱᖅᓯᒪᓂᕆᔭᖏᓐᓂᒃ 

ᑕᖅᑲᒃᑯᓄᖓ ᓴᖅᑭᑦᑎᖃᑦᑕᕐᓂᕐᒧᑦ ᑎᑎᕋᕐᕕᒃᓴᖏᓐᓂᒃ ᑐᓂᔭᐅᕙᒃᑐᓂᒃ ᒪᓕᒐᓕᐅᖅᑎᓄᑦ 

ᒪᓕᒃᑕᐅᓪᓗᓂ ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ. 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 14 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᑖᒃᑯᐊ ᐊᕐᕌᒍᑕᒫᓐ ᑲᓐᖑᓇᖅᑐᑦ ᓴᖅᑭᑕᐅᖃᑦᑕᖅᑐᑦ ᑎᑎᖅᑲᑦ ᑐᓂᔭᐅᓚᐅᖅᑐᑦ ᐅᕙᓐᓄᑦ 

ᑐᓂᓯᓪᓗᑎᒃ ᓇᖕᒥᓂᖅ ᐃᓄᐃᑦ ᐃᓱᓕᕝᕕᒃᓴᖓ ᑎᑭᓚᐅᖏᓐᓂᖓᓂ ᔮᓐᓄᐊᕆ 31, 

2018; ᐱᖃᑎᖏᒃ ᒪᕐᕉᒃ ᑐᓂᔭᐅᓚᐅᖅᑑᒃ ᕖᕝᕗᐊᕆ 19, 2018-ᖑᑎᓪᓗᒍ.  

ᐊᐅᓪᓚᖅᑎᓚᐅᖅᑕᒃᑲ ᑲᓐᖑᓇᖅᑐᑦ ᑎᑎᖅᑲᑦ ᐃᒃᓯᕙᐅᑕᖓᓐᓄᑦ ᑲᑎᒪᔨᓕᕆᔨᒃᑯᑦ 

ᑲᑎᒪᔨᖏᑕ (ᔪᓯᐱ ᐃᓄᖕᒧᑦ, ᐅᖃᖅᑎᑦᑎᔨᒧᑦ) ᐊᑐᓂ ᕿᒥᕐᕈᓚᐅᕐᖢᖓ ᖃᐅᔨᔭᒃᑲ 

ᐅᖃᐅᓯᕆᓪᓗᒋᑦ. 

ᓄᓇᕗᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ 

ᐃᓚᖓᓂ ᑎᑎᕋᖅᓯᒪᓂᖓ 24(2) ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᖅ 

ᐱᖁᔭᖃᖅᑎᑦᑎᕗᖅ ᐃᒪᓐᓇ: 

   24(2). ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇ ᐱᓕᕆᐊᒃᓴᖃᖅᐳᖅ ᓇᓗᓇᐃᖅᑕᐅᓯᒪᔪᓐᓂᒃ 

ᐱᖁᔭᕐᔪᐊᓂ ᐊᒻᒪᓗ ᐱᓕᕆᐊᒃᓴᖏᑦ ᑐᓂᔭᐅᖃᑦᑕᖅᑐᑦ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ 

ᐊᑐᕐᖢᑎᒃ ᐊᓯᐊᓂᒃ ᐱᖁᔭᕐᔪᐊᕐᓂᒃ. 

ᑕᐃᒪᐃᒻᒪᑦ, ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᖅ ᐱᓪᓗᒍ, ᒪᓕᒐᓕᐅᕐᕕᒃ ᓴᖅᑭᑦᑎᓚᐅᖅᑐᖅ 

“ᓴᖑᑎᑦᑎᓂᕐᒧᑦ ᐱᕙᓪᓕᐊᔾᔪᓯᖅ” ᑭᓇᑐᐃᓐᓇᖅ ᐃᖅᑲᖅᑐᒐᒃᓴᐅᔪᖅ ᓯᖁᒥᑦᑎᓂᖓᓄᑦ 

ᓂᕈᐊᖅᑐᓕᕆᓂᕐᒧᑦ ᐱᖁᔭᕐᔪᐊᓂᒃ (ᐆᒃᑑᑎᒋᓗᒍ, ᑐᓂᓯᔭᕆᐊᖃᕋᓗᐊᖅᑎᓪᓗᒍ 

ᑐᓂᓯᓐᓂᖏᑉᐸᑦ ᑮᓇᐅᔭᓕᕆᔾᔪᑎᓂᒃ ᐊᖓᔪᖅᑳᖓᓐᓄᑦ ᓂᕈᐊᖅᑐᓕᕆᔨᒃᑯᑦ) 

ᓴᖑᑎᑕᐅᔪᓐᓇᖅᑐᖅ ᐃᖅᑲᖅᑐᐃᕕᒃᑰᓐᖏᖔᕐᓗᓂ ᐅᕿᓐᓂᖅᓴᒃᑯᑦ ᐱᖁᔭᕐᔪᐊᕐᓂᒃ 

ᓯᖁᒥᑦᑎᓂᖓᓄᑦ. ᐱᓕᕆᐊᖑᖔᖃᑦᑕᖅᑐᖅ ᐃᒻᒥᓂᒃ ᒪᓕᒃᓴᕈᒪᓂᕐᒧᑦ 

ᐊᖏᖃᑎᒌᒍᑎᖃᕐᖢᓂ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒥᒃ. 

ᑖᓐᓇ ᑎᓕᓯᔾᔪᑎᐅᔪᖅ ᑐᓂᔭᐅᖃᑦᑕᖅᑐᖅ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᒧᑦ 

ᒪᓕᒐᓕᐅᕐᕕᖕᒥᑦ ᐊᒻᒪᓗ ᐊᒃᑐᐊᓂᖃᖏᑦᑐᖅ, ᐊᒻᒪᓗ ᐃᓛᒃᑰᖓᓪᓗᓂ ᐊᒻᒪ 

ᐃᓚᒋᔭᐅᓇᓂ, ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐱᓕᕆᐊᒃᓴᓪᓗᐊᑕᖏᓐᓂᑦ ᐊᑖᒍᑦ 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᑦ, ᐅᖃᐅᑕᐅᓯᒪᔪᑦ ᐅᑯᐊ ᐅᓂᒃᑳᑦ ᐱᒋᐊᕐᓂᖓᓂ. 

ᑭᖑᓪᓕᖅᐹᕐᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᓄᑖᓂᒃ ᒪᓕᒃᑕᐅᔭᕆᐊᖃᖅᑎᑕᐅᔪᓂᒃ 

ᑐᓂᓯᔭᕆᐊᑐᓚᐅᖏᑦᑐᑦ ᐸᓖᓯᒃᑯᓐᓄᑦ. 

ᐊᓯᖏᑦ ᐊᐱᖅᑯᑏᑦ ᑕᖅᑲᒃᑯᓇᓐᖔᖅᑐᑦ 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 15 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᐊᓂᒍᕋᑖᖅᑐᒥ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐊᐱᖅᓱᖅᑕᐅᖃᑦᑕᓚᐅᖅᑐᖓ 

ᑕᖅᑲᒃᑯᓇᓐᖓᑦ ᐱᓪᓗᒍ ᑎᑎᕋᕐᕕᖓ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᑉ ᐊᒻᒪᓗ 

ᑎᓕᔭᐅᓯᒪᔾᔪᑎᖏᓐᓂᒃ ᐱᓕᕆᐊᒃᓴᖏᓐᓄᑦ. ᐅᐱᒋᓪᓗᒍ ᑐᓐᖓᕕᖓ 

ᑲᓐᖑᓇᖅᑑᑎᑦᑎᔭᕆᐊᖃᕐᓂᖅ ᐅᖃᐅᓯᕆᓯᒪᔭᒃᑲ ᐱᒋᐊᕐᓂᐸᓗᐊᓂ ᐅᑯᐊ ᐅᓂᒃᑳᓕᐊᑦ, 

ᑐᓂᓯᒪᓪᓗᒋᓪᓗ ᑐᓴᒐᒃᓴᑦ ᐊᒻᒪ ᐃᑲᔪᖅᑐᐃᔾᔪᑎᒃᓴᑦ. 

ᐱᓕᕆᖃᑎᖃᕐᓂᖅ ᐊᓯᖏᓐᓂᒃ ᑲᒥᓴᓇᐅᔪᓂᒃ 

ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐅᓪᓗᖓ ᓄᓇᕗᒧᑦ, ᐃᓚᒋᔭᐅᕗᖓ ᑲᓇᑕᒥ 

ᑲᑐᔾᔨᖃᑎᒌᖏᓐᓄᑦ ᑲᒥᓴᓇᐃᑦ ᐊᔾᔨᑲᓴᖓᓂᒃ ᑎᓕᔭᐅᓯᒪᔾᔪᑎᖃᖅᑐᑦ ᐅᑭᐅᖅᑕᖅᑐᕐᒥᐅᑦ 

ᒐᕙᒪᖏᓐᓂ, ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂ, ᑲᓇᑕᐅᑉ ᐱᖁᔭᓕᐅᕐᕕᒡᔪᐊᖓᓂ ᐊᒻᒪᓗ 

ᑲᓇᑕᐅᑉ ᐱᖁᔭᕐᓂᒃ ᕿᒥᕐᕈᔨᑦ ᑲᑎᒪᔨᖏᓐᓄᑦ. ᑕᐃᔭᐅᔪᖅ ᑲᓇᑕᒥᐅᑦ ᐃᒻᒥᒧᑦ 

ᐊᒡᕕᐊᕈᑎᖃᖅᑕᐃᓕᑎᑦᓯᓂᕐᒧᑦ ᑲᑐᔾᔨᖃᑎᒌᖓᓐᓂᒃ, ᐅᕝᕙᓘᓐᓃᑦ CCOIN 

ᓇᐃᓈᖅᓯᒪᓗᒍ.   ᑖᒃᑯᐊ ᑲᑐᔾᔨᖃᑎᒌᖑᔪᑦ ᐃᒻᒥᒧᑦ ᐊᒡᕕᐊᕈᑎᖃᖅᑕᐃᓕᒪᓂᕐᒧᑦ 

ᑲᒥᓴᓇᐅᔪᑦ, ᐱᑦᑎᐊᕆᐊᖃᕐᓂᕐᒧᑦ ᑲᒥᓴᓇᐃᑦ ᐊᒻᒪᓗ ᓱᓕᑦᑎᐊᕆᐊᖃᕐᓂᕐᒧᑦ ᑲᒥᓴᓇᐃᑦ 

ᐊᕐᕌᒍᑕᒫᓐ ᑲᑎᒪᖃᑦᑕᖅᑐᑦ, ᓯᑎᐱᕆᐅᓕᒑᖓᑦ ᑲᑎᒪᒐᔪᒃᑐᑦ, ᐊᒻᒪ 

ᐅᖃᖃᑎᒌᓐᓇᖅᐸᒃᑕᒃᑲ ᐊᕐᕌᒍᒥ ᐅᖃᐅᓯᖃᕐᖢᑕ ᐊᔾᔨᒌᖑᔪᓂᒃ ᐊᑐᖅᑕᐅᓯᒪᔪᓂᒃ, 

ᐊᒃᓱᕈᕈᑎᒋᔭᐅᔪᓂᒃ ᐊᒻᒪᓗ ᐱᐅᓂᖅᐹᖑᔪᓂᒃ ᐱᖅᑯᓯᐅᔪᓂᒃ ᐃᑲᔪᖃᑦᑕᐅᑎᓪᓗᑕ 

ᐱᓕᕆᐊᒃᓴᕆᔭᑦᑎᓐᓂᒃ ᑎᑎᕋᕐᕕᑦᑎᓐᓂ. ᐃᑲᔪᖅᑕᐅᕐᔪᐊᖅᓯᒪᕗᖓ ᐱᓕᕆᓕᒪᒻᒪᕆᒃᑐᓂᑦ 

ᑲᒥᓴᓇᐅᖃᑎᓐᓂᒃ, ᐊᒻᒪ ᖁᔭᓕᑦᑎᐊᖅᐳᖓ, ᐊᑐᓂ ᐃᑲᔪᖃᑦᑕᓚᐅᖅᑐᓄᑦ ᐊᒻᒪ 

ᐊᑕᖏᕐᖢᒋᑦ, ᐊᑐᐃᓐᓇᐅᖃᑦᑕᕐᒪᑕ ᐱᒻᒪᕆᐊᓗᒃᑯᑦ ᐃᑲᔪᖅᑕᐅᔭᕆᐊᖃᖅᑎᓪᓗᖓ. 

  



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2017-2018 

ᒪᒃᐱᖅᑐᒐᖅ 16 ᐊᑕᖏᕐᓗᒋᑦ 16−ᖑᑎᓪᓗᒋᑦ 

 

ᐃᓱᓕᔾᔪᑎᒋᓗᒍ 

ᖁᔭᒋᔪᒪᔭᒃᑲ ᐊᑕᖏᑦᑎᐊᕐᓗᒋᑦ ᒪᓕᒐᓕᐅᖅᑎᐅᖃᑕᐅᔪᑦ (ᑕᒪᒃᑮᖕᓂ ᑎᓴᒪᖓᓐᓂ ᐊᒻᒪᓗ 

ᑕᓪᓕᒪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᐅᔪᑦ) ᐃᑲᔪᖅᑐᐃᖏᓐᓇᖃᑦᑕᓚᐅᕐᒪᑕ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ ᐊᓂᒍᖅᑐᒥ, ᐊᒻᒪ ᐊᖏᖅᓯᒪᑦᑎᐊᕐᓂᖏᓐᓂᒃ ᒪᓕᒐᖏᓐᓄᑦ 

ᓱᓕᑦᑎᐊᕆᐊᖃᕐᓂᕐᒧᑦ ᐱᖁᔭᕐᔪᐊᕐᒧᑦ. 

ᐅᖃᒃᑲᓐᓂᕈᒪᓪᓗᖓᓗ ᖁᔭᓕᑦᑎᐊᕋᒪ ᑎᑎᕋᖅᑎᖓᓐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ, ᔮᓐ 

ᑯᐊᒃᒥᒃ, ᐊᒻᒪᓗ ᐃᖅᑲᓇᐃᔭᖅᑎᖏᓐᓂᒃ ᐊᐅᓚᑦᓯᑦᑎᐊᕐᒪᑕ ᐊᒻᒪ ᖃᓄᐃᓐᓇᑦᑎᐊᖅ 

ᐃᑲᔪᖅᓯᖃᑦᑕᕐᒪᑕ ᐅᕙᓐᓄᑦ ᐱᓕᕆᐊᒃᓴᓐᓂᒃ ᑎᑎᕋᕐᕕᓐᓂ ᐱᓕᕆᐊᖃᖅᑎᓪᓗᖓ. 

 

        ᐅᐱᒍᓱᑦᑎᐊᖢᖓ ᑐᓂᕙᒃᑲ, 

 

         Hon. J.E. (ᑎᐊᑦ) ᕆᓵᑦ        

        ᓱᓕᑦᑎᐊᕆᐊᖃᕐᓂᒧᑦ ᑲᒥᓴᓇ 

 

 


